
	ӨВӨӨГИЙН ӨГҮҮЛСЭН ТҮҮХ

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨВӨӨГИЙН ӨГҮҮЛЭХ НЬ

	 

	Хүү минь чи хүний нийгмийн идэвхтэй гишүүн, гүрэн улсын ёст иргэн, айл өрхийн журамт хүн шүү дээ. Тэгэхлээр чи амьдран байгаа нийгмийнхээ байгуулал, төр улсынхаа түүх суртал, эцэг эх, багш, ахмадынхаа үг сургаалыг сайтар мэдэх нь зүй биз дээ. Та бүхэн хүн төрөлхтний нийгмийн хөгжлийн түүх, улс орныхоо түүх соёлын тухай сургуулийнхаа хичээлээр бишгүй л заалгаж байгаа. Хэдий тийм боловч сурсан нь илүүдэхгүй, сургаал багадахгүй учир та нарын түүх, улс төрийн мэдлэгийг баяжуулахын үүднээс төрийн зарим бэлгэдлийн тухай өгүүлье гэж бодсон юм.

	Тэр маань төрийн туг, сүлд тэмдэг, баяр наадам билээ. Бидний монголчууд дэлхийн бусад олон улсын адил өөрийн төр улсыг үеийн үед мандуулж ирсэн тул Монгол улсын төрийн туг, сүлдний зүйл бас арвин буй.

	Иймд аливаа улс гүрэн, хүн зоны иргэний харьяаллын нэгэн онцгой бэлгэдэл болсон туг, сүлдний тухай таниулъя.

	Энэ ярианаас та бүхэн Монгол улсын төрийг туг далбаа, тамга, сүлдний түүх хийгээд манай социалист нийгмийн эрхэм дээд хүндлэл болсон хувьсгалын улаан тугийн учир утга, улсын баяр наадмын тухай ойлгох болно.


УЛААН ТУГИЙН НАМТАР

	 

	Улс түмний эрх чөлөө тусгаар тогтнол, энх тайван найрамдал, аз жаргалын бэлгэдэл болсон аранзал улаан далбааг хөрст алтан дэлхий, хөх мөнгөн тэнгэрийн орноо намиран мандахуйд дэвшилт хүн төрөлхтөн түмэн бэрхийг туулан, мянган гайхамшгийг бүтээн хүний ургийнхны цог золбоог бадраасан хувьсгалт баатарлаг үйлс, хөдөлмөрчин ардын төлөө халуун амь бүлээн цусаа үл хайрлан тэмцэгч хувьсгалын дайчид; хүн ардыг мөлжин дарлаж, хүйс тэмтрэгч хар харгисыг эсэргүүцэх нэгэн үзүүрт сэтгэл; энэ дэлхийн эгэл жирийн түмэн ардын найрамдал, эрх тэгш эв хамтын ёсыг бишрэн мэдэрдэг билээ. Тиймээс ч гал улаан туг нарт замбуулингийн үй түмэн газар орноо мандан гэрэлтэж, үгээгүй ардын сүлд шүтээн; эрх чөлөө, шударга ёс, энх тайван ардчилал, социализм, коммунизм, эв нэгдэл, интернационализмын эрхэм нандин бэлгэдэл болсон ажээ.

	Энэ улаан туг бол манай үед хамгийн сайн сайхныг авчирсан пролетарийн хувьсгалын бэлэг тэмдэг нь, дэлхийд анх түрүүн хүн төрөлхтний түүхнээ дарлан мөлжих ёсыг эгнэгт устгасан агуу их Октябрын социалист хувьсгалын өлгий Зөвлөлүүдийн орны алх хадуурт төрийн далбаа нь билээ.

	Энэ улаан туг бол Октябрын уриагаар сэргэж, Ильичийн гэрлээр гийгүүлэгдэн, ялсан пролетари нарын ачаар үндэснийхээ тусгаар тогтнол, хүн ардынхаа эрх чөлөөг байлдан олж, хөрөнгөт ёсыг алгасан гэгээн социализмд дэвшсэн Бүрэн Эрхт Бүгд Найрамдах Монгол Ард Улс алтан соёмбот төрийн далбаа нь юм.

	Энэ улаан туг бол манай дэлхийд байгаа хувьсгалт ёсны бүх байгууллагын гол туг нь, түүний нэгэн болох социализм коммунизмын үйлсийг залгамжлагч пионерын байгууллагын далбаа нь билээ. 

	Тэрчлэн төрийн далбааны нэгэн адил нам, эвлэл, пионерын байгууллагын далбаа бас л улаан өнгөтэй. Ерөөс бид бүхний эрхэмлэдэг туг далбааны маань өнгө нь хориглолт бэхлэлт, эрх чөлөөний төлөөх тулалдаанд цусаа урсгаж явсан хувьсгалчид, цэрэг эрсийн цусны өнгөнөөс сурвалжтай ажээ. 

	Ингэхлээр энэхүү туг далбаа бол хувьсгал, коммунист нам, ардын төрийн үйлст чин үнэнчийн бэлгэдэл, пионер багачуудын нэр төр, эв нэгдлийн бэлгэдэл болж байна. Пионерын байгууллагынхаа туг далбаан дор та бүхэн цуглаан, шугаман жагсаал, чуулган, баярын парад жагсаалаа үйлддэг. Пионерын байгууллагынхаа туг далбааг ингэж эрхэмлэснээрээ та нар эвлэл, нам, ард түмэнтэйгээ хөл нийлүүлэн алхлах итгэл дүүрэн болно. Ийм их утга учир гүн уг сурвалж баян улаан тугийнхаа түүхийг ухааран мэдэх нь улаан бүчтэн бүхний ариун үүрэг юм. 

	 

	 

	ПАРИСЫН ХУВЬСГАЛЫН УЛААН ТУГ

	 

	Арван есдүгээр зуун бол хувьсгалт үйлсээр баялаг эрин юм. Тэр дундаа Франц орон, Парис хот хувьсгалт хөдөлгөөний түүхээр тун ч арвин аж. Ажилчин ангийн үүсгэсэн тийм нэгэн түүхт хөдөлгөөн нь 1832 онд Лион хотын нэхмэлчид, Парисын хөдөлмөрчдөөс мөлжигчдийн эсрэг хийсэн тэмцэл болно. Энэ бослогод оролцогсод нь баррикад (бэхлэлт) байгуулан тэмцэж, хувьсгалын галын дөл болгон улаан тугийг анх удаа өргөжээ. 

	Түүний дараахан XIX зууны Европын түүхэнд хамгийн өрнүүн үесийн нэгэн нь 1849 онд болов. Хувьсгал, үндэсний эрх чөлөөний бослого Европын ихэнх нутгийг хамарч, хувьсгалт хөдөлгөөний төв нь Франц орон л байлаа. Вангийн засаг төр Франц орныг эдийн засгийн гүн гүнзгий хямралд оруулснаас үйлдвэр фабрикууд хаагдан, мянга мянган ажилчид гудамжинд гаран, хүн олны аж байдал онцгой доройтсоны учир ажилчид эзэд ноёдын эсрэг зэвсэг барин босжээ. Энэ тэмцэл бол ажилчин анги түүхэндээ хөрөнгөтний ноёрхлыг устган, засгийн эрхийг гартаа авах гэсэн анхны оролдлого байлаа. Тэр үед Парис хотын гудамжаар ажилчдын жагсаал нөмөрч, улаан тугийг барин, хувьсгалын дууг дуулан, тэмц лийн уриаг цуурайтуулан явжээ. 

	Хэдийгээр энэ бослого дарагдсан авч хувьсгалын улаан туг гудайсангүй. Хориодхон жилийн дараа Парис хот ахиад л хувьсгалын долгионд булхлаа. Хүн төрөлхтний түүхэнд анх удаа мөлжигдсөн олон түмэн болон ажилчин ангийн засаг төрийг анхлан тогтоосон Парисын коммуныг 1871 оны 3 дугаар сарын 18-нд тунхагласан юм. 

	Ажилчин анги засгийн эрхийг аваад ялалтын баяр болгон улаан тугаа мандуулан бууныхаа жаданд улаан тууз уян «Эрх чөлөө мандтугай! Коммуна мандтугай!» гэсэн уриаг нижигнүүлэн ёсолжээ. Ингээд 72 хоногийн дараа коммуна ялагдсан юм. Гэвч Лениний хэлснээр «коммуны үйл хэрэг бол нийгмийн хувьсгалын үйл хэрэг; хөдөлмөрчин олныг улс төр, эдийн засгийн талаар бүрэн чөлөөлөх үйлс: бүх дэлхийн пролетари нарын үйл хэрэг, энэ утгаараа мөхөшгүй үйлс байлаа». Тэрхүү коммуны үед Парисын хувьсгалын тугийн дор та бүхний сайн танил Гаврош хүү тэмцэж явсан. Түүний үйл хэрэг ч бас үүрд мөнхөд үлдсэнийг санаж байгаа биз дээ. Тэгээд Парисын коммунын улаан туг Орос орноо эгнэгт манджээ. 

	 

	ЗӨВЛӨЛҮҮДИЙН ОРНЫ УЛААН ТУГ

	 

	Улаан тугийг үүрд мандуулсан ууган орон нь Зөвлөлт Социалист Бүгд Найрамдах Холбоот Улс юм. Зөвлөлүүдийн орон холбооны арван таван бүгд найрамдах улсын далбаа нь гүрэн улсынхаа хөдөлмөрчин ардын интернационалч ах дүүгийн барилдлагыг бэлгэдсэн аранзал улаан өнгөтэй. 

	Зөвлөлт Холбоот Улсын төрийн далбаа нь Зөвлөлт орны тусгаар тогтнол, агуу их сүр хүчний бэлгэдэл болно. Зөвлөлт улсын энэ далбааны өнгө нь өмнөх үеийн тэмцэгчдийн аймшиггүй баатарлаг явдал, пролетарийн хувьсгал, агуу их эх орны дайны шуурган галыг бэлгэджээ. 

	Ийнхүү орос газар хувьсгалын улаан туг мандахдаа их түүхийг үзэж ирсэн байна. 

	1861 онд Пензенскийн губернийн Кандевко тосгоны тариачид босохдоо анх удаа улаан тугийг тэргэн дээрээ мандуулж тариачны тэмцлийн уриа болгон явжээ. Энэ бослогын учир олон тэмцэгчид амиа алдан, бөглүү уурхайд цөлөгдөн, зодуур нүдүүрт нэрвэгдсэн юм. 

	Үүний дараа 1876 оны арван хоёрдугаар сарын 6-нд Петербургт ажилчин, оюутны жагсаал болоход ажилчин Яков Потанов гэдэг хүн улаан туг барьж явжээ. 1905 онд алдарт «Потемкин» онгоцны цэргүүд босохдоо мөн л улаан тугийг дээдлэн өргөж баатарлаг тэмцэж явахдаа улаан тугаа дайсанд үл алдан «Оросын бүх ард түмний тэмцлийн бэлгэдэл, эрх чөлөө, хэн тэгш, ах дүүсэг ёсны улаан тугийг тэмцэгчдийн зовлон нулимсны гэрч болсон Хар далайд залжээ». Ийнхүү улаан туг 1905 оны Оросын хувьсгалын бэрх цагт Москвагийн Преснийн хориглолт, Питер (Петербург), Иванова-Вознесенск, Нижний-Новогородын босогч ажилчдын орой дээр нь намилзаж байлаа. Тэгээд ч удалгүй 1917 оны хоёрдугаар сард хаант засгийг устгах уриа нь улаан туг болон гэрэлтжээ. Энэ тухай тэр цагийн хэвлэлд Москвад улаан тугтай аэроплан нисэж, нисгэгч нь улаан дарцгаар ард түмэнтэй эв нэгдлээ илэрхийлж байсан бөгөөд Петроградад өвлийн ордны дээр хааны тугийн оронд улаан туг хийсэж байсан тухай бичсэн байдаг. Энэ үед хөрөнгөтний түр засгийн газар хааны хуучин тугийг хэвээр үлдээхийг оролдож байсан авч хувьсгалын ялгуулсан улаан тугийг мохоож чадаагүй юм. 

	Ингээд агуу их Октябрын социалист хувьсгал ялахад улаан туг жинхэнэ ёсоороо ажилчин тариачны улсын энх тайванч бодлогын бэлгэдэл болон мандсан юм. Петроградад болсон Октябрын зэвсэгт бослогыг биеэрээ үзсэн Английн нэгэн сэтгүүлч бичихдээ: «Өвлийн салхин гадаад далайн тагт (балкон) дээрх том улаан далбааг намилзуулж байлаа. Тэр далбаан дээр «Энх тайван мандтугай» гэж бичсэн байв. Энэ хавийн бүх зүйлс оросын хувьсгалч нар энх тайвны төлөө хэчнээн шаргуу тэмцэж байсныг илтгэнэ» гэжээ. 1918 оны хавар Майн нэгний баяр болохын өмнөхөн Москвад Воскресенскийн талбайг хувьсгалын талбай болгон өөрчлөх үед хуучин Дум байсан барилга дээр зөвлөлт улсын далбааг хатгасан байлаа. Петроградад бүх албан байгууллагыг «ялгуусан социализмын эмблем болсон улсын далбаагаар» чимэх шийдвэр гаргажээ. Ингээд майн нэгний өдөр Кремлийн цамхаг дээр зөвлөлүүдийн улсын тугийг мандуулж, их цаг бүхий Спасскийн цамхагт ёслол төгөлдөр байрлуулсан байна. 

	Энэчлэн Октябрийн хувьсгалын анхдугаар оны майн баярыг Берлин дэх Зөвлөлтийн элчин сайдын яаманд анх удаа тэмдэглэхэд элчин сайдын яамны барилгын дээр «РСФСР» гэсэн алтан үсэг бүхий Зөвлөлт улсын далбааг мандуулжээ. Тэр үед гадаадын сонинуудад энэхүү үйл явдлын олон улсын ач холбогдлыг тодорхойлон «Улаан өнгө оросын албан ёсны өнгө нь боллоо» гэж бичиж байв. Үнэхээр ч Бүх Оросын Төвийн гүйцэтгэх хорооны 1918 оны дөрөвдүгээр сарын 14-нд гаргасан тунхагт «Орос улсын далбаа нь «Зөвлөлт Социалист Бүгд Найрамдах Холбоот Орос Улс» гэсэн үсэгтэй улаан туг болно» хэмээн бичсэн байдаг. 

	ЗСБНХОУ-ын төрийн далбааны маягийг гадаад явдлын Ардын комиссариатаас зураач Сергей Васильевич Чехонины оролцоотойгоор боловсруулжээ. 

	Майн нэгний баярт зориулан Бүх Оросын Төвийн Гүйцэтгэх хорооноос гаргасан уриалгад «Бид өөрийн улсын тугийг бүх дэлхийн үйлдвэрчин ардын тэмцлийн туг улаан тугаар болголоо. Манай энэ тугийн дор орон бүхний пролетари нар эвлэлдэнэ. Энэ улаан тугаараа бүх олон мөлжигдсөн ардыг уриалан дууднам. Манай энэ туг ажилчин ангийн эрх ашгийг дээдлэгч бүгдэд эрхэм» гэжээ. 

	1918 оны арван нэгдүгээр сарын сүүлчээр Зөвлөлтийн далбааг хийсгэсэн «Федерация» хэмээх анхны худалдааны хөлөг онгоц Копенгаген руу одсон байна. Ийнхүү Зөвлөлт Оросын төрийн далбаа улаан туг хаа сайгүй дэлгэрч улмаар зөвлөлүүдийн орны гол туг нь болжээ. ЗСБНХУ-ын зөвлөлүүдийн анхдугаар их хурал 1922 оны арван хоёрдугаар сарын 30-нд хуралдаж, Зөвлөлт Социалист Бүгд Найрамдах Холбоот Улсыг байгуулах тухай тунхаглал гэрээг батлахад түүнд Холбооны улс бүхэн өөрийн сүлд тугтай байхыг хуульчлан заажээ. 

	Ингэснээр Зөвлөлт улсын олон ард түмэн улаан тугийг хүрээлэн Зөвлөлт Социалист Бүгд Найрамдах Холбоот Улс хэмээх нэгэн их гэр улсад нэгджээ. 

	1924 оны нэгдүгээр сарын 31-нд зөвлөлүүдийн II их хурлаар баталсан ЗСБНХУ-ын анхдугаар үндсэн хуульд тус улсын төрийн далбааг ингэж тодорхойлсон байдаг. Үүнд: «Зөвлөлт Социалист Бүгд Найрамдах Холбоот Улсын Төрийн далбаа нь ишийнхээ дээд буланд дээрээ алтаар хүрээлсэн улаан таван хошуу бүхий алтан өнгийн алх хадуур дүрсэлсэн гал улаан дэвсгэртэй байна» гэжээ. Тэр цагаас хойш Зөвлөлүүдийн орны улаан тугийн хэв маяг уламжлагдсаар өнөөдрийг хүрчээ. 

	Таван хошуу одон, алх хадуурын сүлд бүхий улсын туг нь ингэж хүн төрөлхтний гэрэлт ирээдүй, коммунист нийгмийг байгуулахын төлөө тэмцэлдэх бүхий олны эв нэгдлийн бэлгэдэл болсон ажээ. 

	Энэ улаан тугийн уламжлал дэлхий дахинаа түгж, монгол оронд ялсан Ардын хувьсгалын бэлгэдэл нь мөнөөхөн улаан туг болжээ. 

	 

	ХУВЬСГАЛТ МОНГОЛЫН УЛААН ТУГ

	 

	1921 он. Монгол газар хувьсгалын гал дүрэлзлээ. Тэр цагт монгол хүн хятадын түрэмгий гэмин цэрэг, цагаантны оргодол Барон Унгерны зандалчны харгислалд тэсэхүйеэ бэрх зовж байлаа. Тэгээд монголын хувьсгалчид өөрийн их удирдагч жанжин Сүхбаатарын удирдлагын дор Ардын нам, Ардын засаг, Ардын журамт цэргийг байгуулан хувьсгалын тугийг мандуулсан билээ. Монголын хувьсгалын өлгий болсон Ар хиагтад 1921 оны гуравдугаар сард Ардын түр засгийн газар Журамт цэргийг үүсгэн байгуулахад сайх тугийг бүтээжээ. Тэгээд Монгол Ардын Журамт цэргийн тугийг улаан, шар хоёр өнгөөр тогтон, хувьсгалт ёсны ардын төрийг байгуулахын бэлгэдэл болгон хувьсгалын утгат улаан тугийг тэр цагийн байдалд нийлүүлэн үндэсний шашнаа ариунаар мандуулна гэсэн учир шар тугийг хэрэглэхээр болжээ. Энэ тугийг хэрхэн хийсэн тухай ардын хувьсгалын партизан нарын дуртгалаас сонирхъё. «1921 оны гуравдугаар сард Алтанбулагийн хөлд цэргийн яам нэгэн модон байшинд байрлаж байсан. Нэг өдөр жанжин туг оёх болж оёдолчин нарыг цуглуулахад миний бие оролцов. Бидний оёдолчдыг жанжин штаб байрлаж байсан нөгөө модон байшинд цуглуулан улаан шар хоёр туг оёулах болсон юм. Загд хэмээх хүнээс хоёр тугт орох шар торго болон бусад материалыг авч ажил хуваарилахад миний бие үсэг, соёмбо зэргийг нааж туг дээр оёж бэлдэхэд оролцсон билээ. Энэ явдалд Бадамжав, Сосоржав, Цэрмаа, Шар, Долгор, Хорлоо, Чунаг нарын зэрэг эмэгтэйчүүд оролцсоныг санах юм» гэж партизан Цэнд-Аюуш гуай өгүүлсэн байдаг. 

	Мөн энэ тухай Ардын журамт цэргийн анхны тугчин партизан Бадгай, Жигмэд нарын дуртгал бий. Журамт цэргийн анхны тугийн тухай Пандийн Жигмэд гуай ингэж ярьж байна. «Тэр үеийн туг нь шар цацагтай гилбэртэй улаан туг, улаан цацагтай шар туг хоёр байсан бөгөөд өргөн нь 2 м, урт нь 3 м орчим хэмжээтэй өр дундаа соёмботой, улаан туг нь монгол үсэгтэй, шар туг нь номын үсэгтэй байсан байх. Түүнээс улаан туг нь давхар хөвөөтэй хөвөө нь гурван хуруу орчим, ардаа гурван улаан хэлтэй торгон туг байсан. Түүнийг дөрвөн метр орчим төмөр ишид уясан байв. Тугийн дээрх үсэг нь «Монгол ардын журамт цэргийн их жанжин туг» гэсэн үг байсан гэж ярьсан юм.

	Тэгээд Хиагт чөлөөлөгдөн Ардын засаг мандаж Ардын төрийн анхны туг намиран гэрэлтэж нийслэл Хүрээний зүг замнажээ. Чингэхэд Пандийн Жигмэд, Доржийн Бадгай хоёр Сүх жанжны хоёр талд их жанжин тугийг барьж Хүрээнд орж иржээ. Ардын журамт цэргийн тугийг ингэж мандуулан явахдаа журамт цэргийн болон тугийнхаа тухай олон дуу зохиожээ. Тэр дуу нь «Алтан үсэгтэй туг», «Магнаг үсэгтэй туг», «Жанжин туг», «Улаан туг» зэрэг болно. 

	Журамт цэргийн сүр жавхлан болсон энэ тугаа тэр цагийн хүмүүст асар хүндлэн улаан тугийг зүүн талдаа, шар тугийг баруун талдаа байрлуулан дөрвөн зүгт дарцаг хатгаж залдаг байжээ. Мөн тугийг хазайлгах ёсгүй бөгөөд ямагт эгц босоо буюу урагш давших байдалтай байлган үргэлжийн харуул манаатай байлгадаг байлаа. Тэр ч байтугай тухайн үеийнхээ заншлаар цэрэг эрс өглөө болгон тугтаа мөргөх, үе үеийн их үйл явдал болоход тугаа тахидаг байжээ. Жишээлбэл, Хатанбаатар Магсаржав, Пунцаг жанжин нарын цэрэг баруун замын байлдаанд явахад жанжин тугаа тахиж байсан тухай ахмад дайчид дурсан өгүүлдэг. 

	Монгол орон даяар Ардын хувьсгал ялж монголын хүн ард жинхэнэ эрх чөлөөгөө оллоо. Гэвч ялгуулсан хувьсгалаа улам гүнзгийрүүлэн, байлдан олсон эрх чөлөөгөө батлан хамгаалах, хөгжлийн хоцрогдлоо арилгах агуу их зорилт тулгарлаа. Хувьсгал үүсэх үед шашнаа ариунаар мандуулах уриа дор үндэсний бүх хүчин нэгдэж, гадаадын дайсныг үлдэн хөөсөн бол одоо тэр зорилтыг үргэлжлүүлэх янзгүй боллоо. Хувьсгал аливаа дарлагчдын эсрэг чиглэв. Тэдгээр дарлагчдын нэгэн хэсэг нь феодалууд, шашны том лам нар байлаа. Тэдэнтэй ардын зорилго нэгдэх ёсгүй юм. Тиймээс шашныг ариунаар мандуулах гэдэг уриаг орхихоос өөр аргагүй болов. Түүнчлэн шашныг төрөөс тусгаарлан ардын эрхт ёсыг тунхаглан мандуулах хэрэгтэй боллоо. Монголын хувьсгал улам бадарч феодал хамжлагын ёсыг халан, феодалын төр, шашин сүм хийд оршин байх нөхцөлгүй болжээ. Иймээс шашны бэлгэдэл болсон шар туг хэрэглэгдэхээ байж улаан туг монгол улсын гол туг боллоо. Ийнхүү хөх монгол улаан монгол болж, улаан туг монгол орныг бүрхэн хийсжээ. Ардын журамт цэргийн анхны улаан туг нь ингэж уламжлагдан шинэ монголын сүрийг бадруулагч их туг болсон билээ. Энэ туг Бүрэн эрхт Бүгд Найрамдах Монгол Ард Улс, ардын жаргалан, эрх чөлөөний бэлгэдэл болон мандсан юм. Тиймээс журамт цэргийн тугийн анхны үг үсэг нь 1925 оны үед өөрчлөгдөн доорх байдалтай болжээ. Үүнд: Монгол ардын цэргийн жанжин туг нь «Бүгд Найрамдах Ард Улсын баатар зоригт улаан цэргийн их жанжин туг» гэсэн үгтэй байв. 

	Ийнхүү БНМАУ-ын бэлгэдэл болсон алтан соёмбот аранзал улаан туг үүсэн бүтжээ. 

	 

	 

	БНМАУ-ЫН ТӨРИЙН ДАЛБАА

	 

	Хувьсгалын ололтыг хамгаалан, ардын төрийг бэхжүүлж ард түмний ардчилсан эрх чөлөөг хөгжүүлэн дэлгэрүүлэхийн тул хаант засаг, хамжлагын ёсыг халж, төрийн дээд эрхийг барих бүх ард түмний төлөөлөгчдийн хурлыг байгуулж жинхэнэ ардын бүгд найрамдах засгийг тогтоох хэрэгтэй байлаа. Намын тавьсан энэ зорилт 1924 онд биеллээ олж, улсын анхдугаар их хурал хуралдаж, Бүгд Найрамдах засгийг тунхаглан, анхдугаар үндсэн хуулийг баталсан билээ. Тус хурлаар БНМАУ-ын төрийн шинэ туг далбааг батлан тогтоосон юм. Энэ далбаа нь манай нийгэм, төрийн шинж чанарыг илэрхийлэх нэгэн бэлгэдэл нь болно. Анхдугаар үндсэн хуульд «Улсын туг далбааг улаан өнгөтэй бөгөөд дунд нь улсын сүлд тэмдгийг оруулан үйлдүүлж гүйцэтгүүлбэл зохино» хэмээн заажээ. Ийнхүү шинээр буй болсон улсын далбаа нь урьд үеийн туг далбаануудаас гойд онцгой болно. Энэ тугт урьдын адил шашны мөргөлийн ном, бэлгэдлийн үсэг үгүй болжээ. Хувьсгал анх ялах үед хуучин байдлыг шууд эвдэлж хараахан болохгүй байсан тул төр шашныг мандуулахын бэлгэдэл болсон үг үсгийг нь хэвээр байлгасан юм. Нэгэнт феодалын ёс устаж жинхэнэ ардын засаг тогтоосон учир эрх чөлөө, хувьсгалт төрөө мандуулна гэдэг туйлын зорилтыг голлох болжээ. 

	Ингээд үндсэн хуулиар баталсан шинэ туг далбааг нийтээр хэрэглүүлж эхэлсэн юм. Гэвч хуучин тахилгын шинжтэй зүйл тугт бас л хадгалагдсаар байлаа. Иймээс төрийн бэлгэдэлд байсан шашны чанартай зүйлийг өөрчлөх талаар арга хэмжээ авсан байна. 1925 онд шашны хэргийг төрөөс тусгаарлах тухай хуулийг гарган түүнийг хэрэгжүүлэхийн үүднээс албаны газар хурал ном хурах, бурхан шүтээн тахихыг болиулахын зэрэгцээ цэргийн баяр ёслолыг явуулахад уул овоо, туг тахидаг байсныг 1929 оноос байлган, цэргийн тугт байсан тахилгын сэрээг өөрчлөн, шинэ ёсны жадан гилбэр хийж, энгийн байдлаар хэрэглэдэг болголоо. Мөн хуучны засаг захиргаа цэргийн зохион байгуулалтыг өөрчилсөн учир түүний бэлгэдэл болж агсан аймгуудын цэргийн жанжны туг, далбаа, дарцаг, хиурыг шинэчилсэн юм. Түүнчлэн шашныг хязгаарлах бодлоготой уялдан шашны элдэв туг далбааг хэрэглэхээ болив. Ийнхүү феодалын улсын бэлгэдэл болж явсан шашин төр, цэргийн хуучин туг далбаа үгүй болж түүний оронд ардын эрхт хувьсгалт шинэ монгол улсын бэлгэдэл болсон ардын бүгд найрамдах төрийн туг далбаа сүр жавхлантайяа мандсан ажээ. 

	Үүний зэрэгцээгээр хуучин тугнаа байсан зарим дэвшилт зүйлээс зохистойг нь шинэ туг далбаанд уламжлан хэрэглэсэн байна. Жишээ нь: Далбааны хөндлөн шугам, хошуу зэрэг нь уламжлалт тугийн хэв маягаас сэдэвлэсэн зүйл болно. Ингээд Үндсэн хуульд заасан шинэ тугийн маягийг үйлдэж 1930-аад оноос нийтээр хэрэглэсэн юм. Тэгэхдээ энэ туг нь нийтдээ нэгэн загвартай боловч улсын байгууллагуудын төрлөөр албан захиргаа, аж ахуйн болон цэргийн, энгийн газруудын гэж ялгарах онцлогтой байв. Тийнхүү туг далбааны маягийг тогтоохдоо улсын бүх албан байгууллагуудад хэрэглэх төрийн далбааг туг хэмээн нэрлэх бөгөөд тэр нь улаан өнгийн дөв дөрвөлжин дундаа улсын сүлд тэмдэгтэй хоёр талаараа уул газруудын нэрийг бичсэн байх ба улсын сүлд тэмдгийн соёмбыг шараар, бадамлянхуа цэцгийг ногооноор үйлдэхээр болсон байна. 

	Түүнээс гадна аливаа албан байгууллагуудаас энгийн хэрэглэх далбаануудыг гаргасан аж. Тэрхүү далбаа нь ерөнхий хэлбэрээр гонзгой дөрвөлжин бөгөөд үзүүртээ хоёр хошуутай дэвсгэр нь улаан өнгөтэй бөгөөд гол дундаж хөндлөн тийш өөр өнгийн багавтар шугам оноо бүхий дээр төв голдоо дүгрэг хүрээн дотор соёмботой байв. Үүнээс улсын бүх албан яамд, аж ахуй, худалдаа, үйлдвэрийн газруудын далбааны дэвсгэр нь улаан, хөндлөн шугам нь ногоон, сүлдний суурь нь бараан хөх өнгөтэй, соёмбо нь шар, лянхуа нь ногоон өнгийн байсан байна. Мөн цэргийн далбаа нь дэвсгэр улаан, хөндлөн шугам хөх, сүлдний суурь ногоон буюу цэнхэр, соёмбын лянхуа нь ногоон байхаар тогтоожээ. Энгийн газруудын далбаа нь дэвсгэр улаан, хөндлөн шугам нь цагаан, сүлдний суурь нь хүрэн, соёмбо нь шар, лянхуаг нь ногооноор хийдэг байв. Албан байгууллагуудын далбааны дундах хөндлөн шугам, сүлдний дэвсгэр зэргийг ялгасан нь туг далбааны хөвөө дэвсгэр голыг өнгөөр ялгадаг хуучин уламжлалыг шинэ нөхцөл байдалд шинэчлэн хэрэглэсний нэгэн жишээ билээ. 

	Түүнчлэн туг, далбаа хэмээн хоёр янзаар хийж байсан нь мөн л уламжлалыг даган төрийн дээд бэлгэдэлт зүйл нь туг хэмээн баяр ёслол зэрэг онцлог үеэр түүнийг мандуулж хийсгэх, энгийн цагт далбааг хэрэглэж байх, тэгэхдээ албаны олон газар нь далбааныхаа өнгөөр ялгарч байхаар бодож зохиосон зүйл ажээ. Ингээд албан үйлдвэрийн газар болон цэргийн далбааны голын хөндлөн шугам, сүлдний дугариг суурь нь голчлон цэнхэр хөх өнгөтэй, энгийн газрынх нь цагаан хүрэн өнгөтэй байсан нь сүүл сүүлдээ жигдэрч албан газруудын далбааны голын шугам нь цэнхэр хөх өнгөтэй болсон байна. Туг далбааг ялган хэрэглэх нь хүндэтгэлийн ёс мөн боловч түүнийг хэрэглэхэд далбааны олон янзын өнгөтэй байх нь зарим талаар бэрхшээл учруулж байлаа. Мөн албан үйлдвэрийн, цэргийн, энгийн гэж ялгаварлан, анги анги далбаа үйлдэх нь нийт хүн ардын эв нэгдэл ардчилсан байдлыг цаашид хөгжүүлэхэд утга санааны хувьд дутагдалтай болов. 

	Үүнтэй уялдан албан байгууллагуудын ялгах тэмдэг нь яваандаа арилж, дан улаан өнгийн дэвсгэр дээр сүлдний хоёр талаар байгууллагын нэрийг бичих заншил тогтжээ. Харин төрийн байгууллагын бэлгэдэл болсон хөх цэнхэр шугам оноо нь аажимдаа улсын тугнаа шилжин, соёмбын дэвсгэр нь үгүй болсон байна. 

	Ардын хувьсгалын эхний хориод жилд монгол улс хөрөнгөтний биш хөгжлийн замд баттай зогсон монгол оронд социализмын үндсийг байгуулах зорилтыг дэвшүүлэх боломжтой боллоо. Улс орны хөгжлийн энэ онцлог байдлыг 1940 онд хуралдсан МАХН-ын X их хурал, Улсын VIII их хурал нэгтгэн дүгнэж түүхэн шийдвэрийг гаргасан билээ. Улсын VIII их хурлаас баталсан шинэ үндсэн хуулийн 11 дүгээр зүйлд «БНМАУ-ын туг нь 1:2 хэмжээний улаан өнгийн эдээр үйлдэгдэх бөгөөд уул тугийн төвд улсын сүлд тэмдэг байх ба түүний хоёр талаар Бүгд Найрамдах Монгол Ард Улс гэсэн үсэгтэй байна» гэж заасан юм. 

	Энэ заалтаар урьдах тугийн хэмжээ нь дөв дөрвөлжин байсныг гонзгой дөрвөлжин болгон өөрчилж дунд нь улсын нэрийг нэмэн хийх болсон нь шинэ зүйл юм. Ингээд сүлд тэмдгийн шинэ хуучин хоёр янз байсныг жигд болгон уламжлалт соёмбыг нь улсын тугт хэрэглэн, албан байгууллагын далбаанд шинэ сүлдийг үйлдэх болсон байна. Энэхүү шинэ маягийн туг далбаа нь тус улсад социализмын үндсийг байгуулах их зорилтын эрхэм бэлгэдэл болон бүтжээ. Тэгэхдээ энэ далбааны өнөөгийн хэлбэр, маяг тогттол нэлээд олон санаачилга гарсан байна. Түүний үндсэн дээр улсын далбааны зохистой маягийг хуульчлан тогтоосон юм. 

	БНМАУ-ын Бага хурлын тэргүүлэгчдийн 1945 оны долоодугаар сарын 10-ны 43 дугаар тогтоолоор улсын далбааны маяг найруулгыг батлахдаа: «БНМАУ-ын далбаа нь 2x1 хэмжээтэй улаан ба хөх өнгийн эдээр үйлдэх бөгөөд үүнд, уртын гуравны нэг хувийн хэмжээгээр дундаа агаарын адил хөх өнгөтэй байх ба гуравны хоёр хувь болох түүний хоёр тал нь улаан өнгөтэй байна. Ишид уях талын улаан дэвсгэрийн дунд талд алтан шар өнгийн таван хошуу байх ба түүний доод талд мөн адил шар өнгөөр үйлдэгдсэн бөгөөд бадамлянхуа цэцэггүй соёмбо байна» гэж заажээ. Тугийн энэ маягийг тогтоотол урчууд утга агуулга, гоо үзэсгэлэнгийн талыг их бодож олон янзын төсөл хувилбар гарган байж сайх маягийг боловсруулжээ. 

	Хувьсгалын бэлгэдэл болсон улаан өнгө зонхилсон монголын төрийн уламжлалт бэлгэдэл болох хөх цэнхэр өнгө оролцсон далбааг буй болгохдоо урьдах тугийн хөндлөн шугамаас дан хөх өнгийг нь сонгон авч тус тугийн дундыг эзэлсэн цэнхэр өнгө болгосны дээр сүлд тэмдгээс соёмбыг хэвээр үлдээн тугийн эхэнд байрлуулан түүний дор байсан бадамлянхуа цэцгийг хасаж, оройд нь хувьсгалын утга чанар бүхий таван хошууг нэмж хийжээ. Нэгэнт тугийн дэвсгэр өөрчлөгдсөн учир түүнд үсэг бичих боломжгүй тул түүнийг үйлдэхээ байжээ. Харин албан байгууллагын далбааг шулуун улаан, хүрэн өнгийн эдээр хийхийн дээр дунд нь шинэ сүлд үйлдэн байгууллагын нэрийг шинэ үсгээр бичин сүлдний дээгүүр, доогуур байрлуулдаг болжээ. Ийнхүү төрийн туг далбааны одоогийн хэв маяг тогтож албан байгууллагын далбааны тогтсон хэлбэр буй болов. Тугийн энэ загвар маягийг 1960 оны долоодугаар сард хуралдсан БНМАУ-ын Ардын Их Хурлын дөрөв дэх удаагийн сонгуулийн анхдугаар чуулганаар баталсан шинэ Үндсэн хуулиар бататган тогтоож хэрэглүүлсэн байна. 

	БНМАУ-ын Төрийн далбааны хоёр талын улаан өнгө нь манай орны социализмын ялалтыг бэлгэдэн, дундах цэнхэр өнгө нь мөн тунгалаг огторгуйг төлөөлөн энхийг хүсэх үзэл санааг илэрхийлэх болжээ. Түүнчлэн тус далбаанаа буй соёмбын таван хошуу нь улс орны хөгжлийг удирдан чиглүүлэгч марксист-ленинист намыг, соёмбо нь манай тусгаар тогтносон улсын төрийн бэлгэдэл болж байна. Энэхүү далбааг мандуулан хийсгэх тогтсон журам бас бий бөгөөд түүнийг мөн Ардын Их Хурлын Тэргүүлэгчдийн 1965 оны зургаадугаар сарын 30-ны 20 дугаар зарлиг, 1959 оны есдүгээр сарын 17-ны 154 дүгээр зарлигийн заалтыг үндэс болгон журамлажээ. Дээрх зарлигийн ёсоор БНМАУ-ын төрийн яамд, Сайд нарын Зөвлөлд харьяалагдах албан газрууд аймаг, сум, хот районы гүйцэтгэх захиргаад зэрэг улсын албан байгууллагууд манай улсын нийгмийн их баяр болох-Ардын хувьсгалын ялалтын өдөр жил бүрийн долоодугаар сарын 11, 12-нд Октябрын социалист хувьсгалын ялалтын өдөр арван нэгдүгээр сарын 7, 8-нд, БНМАУ-ыг тунхагласны өдөр-арван нэгдүгээр сарын 26-нд, БНМАУ-ын АДХ-ын олон шатны хурлын сонгуулийн санал хураах өдөр мөн хурлын чуулган хуралдах өдөр тус тус мандуулах ёстой. Мөн БНМАУ-аас Гадаад улсад суугаа элчин төлөөлөгчдийн газрын байранд БНМАУ-ын төрийн туг далбааг жил бүрийн долоодугаар сарын 11, 12; арван нэгдүгээр сарын 16-нд болон тэр улсын үндэсний баярын өдөр мандуулдаг журамтай. Түүнээс гадна БНМАУ-ын төрийн далбааг манай улсын төрийн дээд байгууллагын ордон байранд тогтмол мандуулж байдаг.

	Ийнхүү манай улсын төрийн далбаа нь монгол ардын хувьсгалын ялалт, МАХН, Ардын засгийн үйлс, эрх чөлөө, ардчилал, социализм, энх тайвны агуу их үйл хэргийг бэлгэдсэн эрхмийн дээд тэмдэг юм. БНМАУ-ын төрийн туг бол Монголын ард түмний төрийн уламжлалт бэлгэдэл, өвөг дээдсийн маань туг сүлдний залгамж болон мандаж, үндэсний тусгаар тогтнол, эрх чөлөөний хувьсгал, социализмын ялалт, коммунизмд хүрэх зорилтын уриа, гэгээн гэрэлт од нь болж байна.

	Түүнчлэн чиний хүзүүнд чинь намиран байгаа улаан бүч ч гэсэн энэхүү түүхт улаан тугийн хэсэг нь юм. Тийм болохоор чи бас л хувьсгалын үйлчин, нам ард түмний үйл хэргийг залгамжлагч, хүн төрөлхтний эрх чөлөө, эв найрамдал, энх тайвны төлөө тэмцлийн бэлгэдэл болсон гал улаан тугийг цээжиндээ хадгалагч нь, өөрийнхөө бүтээл үйлсээрээ энэ тугийг улам улам гэрэлтүүлэн мандуулагч нь болж байна шүү дээ. 


ТӨРИЙН СҮЛДНИЙ ТҮҮХ

	 

	Настнуудын үргэлж дурсаж хэлдэг «Төрийн минь сүлд», «Төрийн минь сүлд өршөө», «Өндөр төр минь» гэдэг үгийг та нар лав сайн мэднэ байх. Манай ард түмэн хэзээнээсээ төрийн сүлдийг дээдлэн хүндэлж ирсэн эрхэм заншилтай. Үнэхээр ч төр улс гэдэг хүний хамгийн их захиргаа нь юм. Тэгээд ч төрийн сүлдийг улсыг төлөөлсөн гүн утгатай тэмдэг хэмээн үздэгээс тийнхүү түүнийг дээдэлдэг болжээ. 

	Энэхүү сүлд тэмдэг нь тухайн улс гүрнийхээ түүхэн хөгжил, үндэсний онцлог, газар орны баялаг зэргийг илэрхийлсэн байдаг. 

	Монгол улс бас л бусад улсын адил төрийн сүлдийг нэн эртнээс буй болгон хэрэглэсээр иржээ. Түүний дотор БНМАУ-ын төрийн сүлд бүр ч онцгой содон юм. Иймээс улсынхаа төрийн сүлдний учрыг сайтар ойлгохын тул уг сүлд ямар түүхийг үзэж хэрхэн бүтсэнийг мэдэх нь зүй. 

	 

	 

	ЯЛГУУХ СҮЛД

	 

	Монгол газар эртнээс тогтнож ирсэн олон улс гүрэн нь өөр өөрийн төрийн сүлд тугийг бүтээж ирсэн байна. Монгол нутагт 2000 жилийн тэртээ анхны төр улсыг байгуулсан Хүннүчүүд нар сар, гал, буга гөрөөсний дүрстэй туг сүлд хэрэглэж байжээ. Монголчуудын эртний өвөг дээдсийн энэ сүлд туг нь уламжлагдсаар XIII зууны үед монголын нэгдсэн тулгуур төр мандахад залгамжлагдан хэрэглэгджээ. Монгол хэлнээ туг гэдэг нь хэсэг бөөн үсний нэр бөгөөд энэ нь туг үс, туг сүүл гэсэн үгтэй ойролцоо утгатай болно. Сүлд гэдэг нь сүр жавхлан, хүчин чадал, амин гол гэсэн утгатай үг юм. Ингэхлээр сүлд хэмээгч нь улс гүрний хамгийн дээдэлдэг улс төрийн бэлэг тэмдэг болох нь байна. 

	Эрт цагт туг сүлд хоёр бараг нэг утгатай, адуу малын үс хялгасаар үйлдсэн тугийн нэр байсан бөгөөд тэр цагт даавуун далбаа төдийлөн дэлгэрээгүй байлаа. Хожимдоо хялгасан туг нь өөрчлөгдөн, даавуун далбаа элбэгшиж, улсын тусгай сүлд тэмдэг бий болон, төрийн бэлгэдлийн зүйлс улам нарийсан боловсорчээ. 

	Монголын төрийн уламжлалт сүлд тугийг ялгуух сүлд гэх бөгөөд тэр нь цагаан, хар, алаг сүлд гэсэн ялгавартай байдаг байжээ. 

	 

	 

	ЕСӨН ХӨЛТ ЦАГААН СҮЛД

	 

	Монгол улсын төрийн үйлс ариунаар мандан бадрахын бэлгэдэл нь есөн хөлт цагаан сүлднээ шингэжээ. Цагаан сүлд хэмээгч нь цагаан адууны дэл сүүлээр манжилга (хөхөл) хийсэн хялгасан туг болно. Энэ нь голдоо нэг том сүлд, түүнээ тойруулсан найман бага тугаас бүрэлддэг тул есөн хөлт цагаан сүлд гэгджээ. Тус сүлдний дээр нь оройдоо алтан шармал төмрөөр урласан галтай гурван үзүүрт ган сэрээтэй, түүний доорх дүгрэг цараас (тавгаас) доош нь цагаан хялгасан хөхлийг наян нэгэн нүхнээс, нарийхан зүссэн ямааны арьсан сураар бэхэлсэн байдаг. Гол сүлдийг тойруулсан найман дагалт сүлдийг нь элч сүлд гэдэг. Элч сүлдийг гол сүлдтэйгээ чагтагалан холбосон байна. Эртний монголын төрийн ёсонд есөн хөлт цагаан сүлдээ босгож хаанаа ширээнд залдаг заншилтай байв. 

	Мөн нэгэн гол сүлдээ тойруулан найман хөлийг нь орлуулан найман цагаан дарцаг босгох буюу түүнээ товчлон найман хэл унжуулах нь бас байв. 

	Цагаан сүлдийг голчлон энхжиний үйлд хэрэглэдэг байжээ. Цагаан сүлдний оройн гурван дөлт гал хийгээд нар, сар нь мөнхжингийн утгатай юм. 

	Цагаан сүлдийг Ар, Өвөр монголын олон хошуунд тахиж байсан бөгөөд БНМАУ-ын нутагт Чингис болон Цагаадай хааны цагаан сүлд хадгалагдан үлдсэний зарим нь Улаанбаатар хот дахь Улсын төв музейн үзмэрт буй. Үүнээс Эрдэнэ зуу хийдийн тэнд байсан Чингисийн цагаан сүлдний тухай сонирхуулбал: Эрдэнэ зуугийн өмнө Баруун хүрээ гэж бий. Тэнд жижгэвтэрхэн модон байшинд хадаг яндар болсон цагаан үстэй туг байв. Түүнийг тусгай лам нар харж хамгаалсаар иржээ. Уул тугийн дөрвөн талаар нь төмөр гинжээр дугтуйтай төмөр онгиноос аргамжсан байв. Хадаг яндар дээгүүр сэрээний гурван үзүүр цухуйж байв. Тэр тугийн дэргэд нэг дун бүрээ байдаг байж. Түүнийг Чингисийн цэргийн бүрээ гэдэг. Лам нар нь ном уншиж тугаа тахидаг байжээ. Мөн Цагаадайн цагаан сүлдийг Халхын засагт Хан аймгийн Лу жанжин гүний хошуу буюу одоогийн Увс аймгийн Өндөрхангай сумын нутагт Хан хөхий уулын өвөрт хадгалан их наадам наадаж тахидаг байжээ. Тэр цагаан сүлдийг хадгалдаг тусгай үе залгамжилсан тугчин хүмүүс байв. 

	 

	ДӨРВӨН ХӨЛТ ХАР СҮЛД

	Эртний монголын цэргийн сүлд нь дөрвөн хөлт хар сүлд гэж байж. Энэ сүлдийг цэрэг байлдааны явдалд хэрэглэх учир дайсныг айлгах догшин зүс болох хар өнгийн хялгасаар тугийг нь хийжээ. 

	Хар сүлдний орой нь жадны хэлбэртэй, нэг тохой шахам урт, хоёр талдаа иртэй, голоороо зузаан, дороо онгитой төмөр эд болно. Энэ илд нь ялгуухын утгатай жадыг төлөөлжээ. Онгины дээр дугариг мөнгөн цар (таваг) байх ба царын хөвөөг дагуулан наян нэгэн нүхнээс хар хялгасан хөхлөө ямааны зүсмэл арьсаар тогтооно. Энэ арьсыг тасам гэдэг. Түүнийг онгон ямааны арьсыг шар тосоор тосолж хийдэг. Царын голын нүхээр тугийнхаа ишийг оруулан жадныхаа онгинд шургуулдаг. Энэ ишийг сүлдний шилбэ гэнэ. Шилбийг шулуун хуш модоор хийнэ. Гол сүлдний шилбэ нь арван гурван тохой (540 см) урт байна. Салбар сүлдийг элч сүлд гэж нэрлэх бөгөөд түүний шилбэ нь есөн тохой урт болно. Мөн энэ сүлдэндээ шар торгон дугтуй хийх ба түүнийг сүлдний дээл гэдэг. 

	Дөрвөн хөлт хар сүлдийг байрлуулахдаа гол сүлдийг чулуун мэлхий дээр суурилуулан, араас нь тулгуур хийгээд, дөрвөн элч сүлдийг тусгайлан зассан чулууны дунд нүх малтаж шилбийг нь суулган байрлуулаад гол сүлдтэйгээ элч сүлдээ шар торгоор гадарласан, азарганы дэлээр томсон дээсээр чагтагалан холбоно. Хар сүлд бол хөх тэнгэрийг бэлгэдсэн учир үргэлжид гадаа мандаж байх ёстой ажээ. Хар сүлдийг Монголын нэгдсэн төр тогтсон XIII зууны үеэс хэрэглэсний дээр XV— XVI зууны үеийн Мандухай сэцэн хатан, Батмөнх даян хаан хар сүлдтэй байжээ. Ийм сүлд Өвөр монголын Ордосын эзэн хороо болон Ар Монголын нэлээд нутагт хадгалагдан үлджээ. Ардын засгийн эхний жилүүдэд цэргийн тугийн ишийн монцог (молцог) нь хар сүлдтэй адилхан байгаад 1930-аад оноос орчин үеийн шар, улаан мяндсан монцог болжээ.

	 

	АЛАГ СҮЛД

	 

	Энхжин ба цэргийн аль алинд нь хэрэглэдэг нэгэн сүлд нь алаг сүлд болно. Алаг сүлдний хар сүлднээс ялгавартай зүйл нь оройн жадан гилбэрт нь долоон бурхан одны дүрсийг шигтгэн урласан байдаг. Бас үсэн гөхөл нь ч гэсэн хар цагаанаар алагласан байсан гэлцдэг. Энэ сүлдийг бараан алаг сүлд гэж нэрлэнэ.

	 

	 

	ХӨХ МОНГОЛЫН ХӨХ ТУГ

	 

	Цагаан, хар алаг сүлднээс гадна арьс, бөсөөр хийсэн дарцгийг эртний монголчууд бас хэрэглэдэг байв. Тийм дарцгийг анхандаа унаганы арьсаар хийж байжээ. Ийм арьсан дарцаг саяхан болтол Дорнод аймгийн Булган сумнаа байсан Чингисийн тугийн сүмд хадгалагдаж байжээ. Настан буурлуудын ярианаас үзвэл, нэг хар унаганы арьсыг туурайтай нь авч, хажуу тийш нь харуулан, өрөөсөн талыг нь ишид бэхлээд, иш дээрээс бас өөр нэг арьс углан бөгтөрч дөрвөн туурайг нь доош унжуулсан сонин дарцаг энэ сүмд байжээ. Хийсэх дарцгийн нь дээр нум сум зурсан байж. Энэ нь нэг ёсондоо ес буюу дөрвөн хөлт сүлд болдог аж. Түүнчлэн бас дарцгийг эртнээс нааш хэрэглэсээр иржээ. Жишээлбэл: XIII— XIV зууны үед дөчин дөрвөн хөх монголыг төлөөлсөн дөчин дөрвөн хэлтэй, гурвалжин хөх дарцаг байдаг байжээ. Энэ дарцгийн төв дунд нь язгуурын монголчуудын сүлд шүтээн болсон цагаан шонхор шувууг шунгаж (хөндлөн дайрч) байгаа байдлаар дүрсэлсэн байдаг. Тугийн хөх өнгө нь мөнх хөх тэнгэрийг бэлгэдсэн, мөнх орших мөрөөдлийн утгыг агуулжээ. Мөн нар сартай дарцаг ч бас байж. Энэхүү хөх дарцгийг Хөх монголын хөх туг хэмээдэг. 

	Монголын эртний эдгээр сүлд туг нь монгол улсын төрийн бэлгэдэл болсоор ирсэн бөгөөд XVII зуунаас нааших хоёр зуугаад жилд монгол газар манжийн түрэмгийлэгчдийн луут далбаа хэсэг зуур хийссэн авч монголчууд уламжлалт туг сүлдээ хадгалан үлдээж сүлд шүтээн болгон хэрэглэсэн юм.

	Монголын эртний төрийн сүлдний үүрэг ингэж өөрчлөгдсөн нь үндэсний төр улс нь харийн түрэмгийлэгчдийн мэдэлд ороход эх орныхоо тусгаар тогтнолын бэлэг тэмдэг болсон туг сүлдээ хэвээр үлдээх гэсэн монголчуудын хүслийн илэрхийлэл болж, цагийн эрхээр тухайн үед ихэд дэлгэрсэн шарын шашны бэлгэдлээр чимэгдэн, сүлд шүтээн мэт болжээ. Гадаадын булаан эзлэгчид монгол овогтны тусгаар тогтнолыг бэлгэдсэн аливаа зүйлийг хориглож байлаа. Монголчуудын улс төрийн сонирхол сэргэж, тусгаар байдлаа тэмцэх вий гэж манж нар ихэд айж байсан боловч хэтэрхий хатуулж тэмцлийг хурцатгахаас болгоомжлон төрийн бэлгэдэл болсон уламжлалт эд юмсыг нь шууд устгаж зүрхлээгүй байв. Тиймээс эл туг сүлдийг шашны шүтээний утгаар хэрэглэхээс татгалзаж эс чаджээ. Ингэж уламжлалт сүлд туг нь хувиран, буддын шашны бэлгэдэлт тэмдэг хорол хийгээд маанийн зургаан үсэг хийгээд хохимой (гавлын яс) чимэгтэй болсон боловч хуучин тугийн гилбэр, үсэн манжлага (цацаг) нь хэвээр үлджээ. 

	Хэдийгээр манжийн луут туг үзэгдсэн газарт монгол овогтон зовлон гамшигт нэрвэгдэн, дарлал боолчлолын гинж хангинан, үгүйрэл гаслангийн нулимс урсаж байсан авч монголын ард түмэн эрх чөлөөний төлөө тэмцэгч өвөг дээдсийнхээ эртний уламжлалт төрийн тугийг мандуулахын тул боссон билээ. Манжийн дарлалыг эсэргүүцсэн олон бослого тэмцэл гарсны дотор хамгийн алдартай нь 1755-1758 онд монголын үндэсний баатар Амарсанаа, Чингүнжав нарын удирдсан зэвсэгт бослого юм. Энэ бослогод оролцогсод харийн дайсныг үлдэн хөөхөөр ялгуухын утгатай хар сүлдээ мандуулан явжээ. Уул бослого дарагдаж, бослогын удирдагчаа зоосны нүхээр хороолгон, хамтран тэмцэгчид хядагдсан боловч ард түмэн Чингүнжав (Шадар ван) зэрэг алдарт баатрынхаа хэрэглэж явсан сүлд тугийг мөнхлөн хадгалж, түүний ахин мандахыг хүсэн мөрөөдсөөр иржээ. 

	Хүн ардын эрх чөлөөний төлөө тэмцэл ер унтарсангүй. Булаан эзлэгчдийн идэрхэг эрэлхэг нь ч удаан үргэлжилсэнгүй. Монгол хүн ямагт толгойгоо гудайлгасангүй. Эрх чөлөөнийхөө төлөө сэргэн бослоо. Монголчуудын ингэж өндийхөд зэргэлдээ орны ард түмэн туслав. Умард хөрш орос оронд 1905-1907 онд хувьсгал гарч түүний нөлөөгөөр монголын ард түмэн босож тэмцсэн бөгөөд түүний зэрэгцээ 1911 онд Хятадын ард түмэн хувьсгал гаргаж, Манжийн төрийг унагав. Үүний хамт монголчууд нийтээр цэрэглэн хөдөлж, манжийн түрэмгийлэгчдийг байлдан, орон нутгаасаа үлдэн хөөж үндэсний тусгаар улсыг байгуулав. Энэ их үйл явдал, тэмцэл тулааны дунд монголын уламжлалт сүлд туг мандан бадарч, хүн олныг зоригжуулан, монгол газрыг бүчиж агсан манжийн таван хумст луут тугийг сэмлэн хаяж, газрын хөрстэй нийлүүлжээ. 

	 

	 

	МОНГОЛ УЛСЫН СҮЛД ТУГ

	 

	Монголын тусгаар тогтнолын бэлгэ тэмдэг болсон төрийн туг сүлд нь хэсэг зуур доройтон, хэлбэр маяг нь урьдынхаасаа товчлогдсон боловч хүн ардын тэмцлийн үрээр төр улс нь ахин сэргэхэд эртний уламжлалт туг нь тухайн цагийнхаа дэлхийн байдалтай уялдан, орчин үеийн олон улсын тугийн үндсэн хэлбэр болох далбаа маягаар мандан хийссэн билээ. 1911 онд тогтсон Богд хаант монгол улсын төрийн далбааг бүтээх тухай албан баримтад «Олон улсын дор цөм өөр өөрийн далбаа буй, бидний монгол болбоос өөрөө эзэрхэг эрх хэмжээ бүхий нь мөн тусгайлан далбаа байгуулж тусгаар эрх бүхийг илэрхийлбэл зохимуй» гэж өгүүлснээс үзэхэд тэр үед шинэ тутам тусгаар тогтнолоо олсон улсад төрийн бэлгэдэл болсон туг далбаа хэчнээн чухал ач холбогдолтой байсан нь илэрхий байна. Чингээд тусгаар тогтнолын илэрхийлэл болсон төрийн далбаа, цэргийн туг далбааг бий болгон, тэдгээрийн өнгө зүс, хэлбэр хэмжээ, дагалдуулах бэлгэдлийн тэмдэг сүлд, үсэг бичгийг тогтоосон байна. Түүнээс улсын далбааг хэмжээний хувьд гурван ам буюу гурав нэгийн харьцаатай; хэлбэр нь босоо гонзгой дөрвөлжин; гол дэвсгэр нь шар, ишийн эсрэг талд гурван улаан хэлтэй, хэлний этгээдээс бусад гурван талд улаан хөвөөтэй байх ба хөвөө нь ам хагас өргөн далбааны төв дундад хүрээтэй бадамлянхуа цэцэг бүхий соёмбо сүлд, «Э», «БАМ» үсгийг тусгай мөргөлийн ном бичсэн дэвсгэр дээр урлан, далбааны төгсгөлийн гурван улаан хэлний дээдэд «УМ», дундад «Аа», доодод «Хун» хэмээх маанийн үсэг байхаар тогтоожээ. 

	Тугийн дээрх үсэг бичиг нь тэр цагийнхаа байдлаар манжийн үед тугт хэрэглэж байсан манж, хятад үсэг, тэмдгийг халж оронд нь монгол үсэг болон буддын шашинтны хүндэтгэлийн бичиг ланз төвд үсгийг арвин хэрэглэжээ. Энэ нь монгол орон манжийн эрхшээлээс ангижирч тусгаар улс болон, төр шашнаа ариунаар мандуулна хэмээсэн тухайн үеийнхээ гол санааг тусгасан ажээ. 

	Энэхүү төрийн далбааг мандуулах өдрийг тогтоон, жил бүрийн цагаан сарын шинийн нэгнээс найман хүртэл хийсгэх, мөн төрийн их баяр ёслолын өдрүүдэд хийсгэхээр болгосон байна. Ийнхүү Богд хаант монгол улсын засгийн газраас уул тугийг албан газраас гадна айл бүр хийсгэж болохыг зөвшөөрөн, далбааны үсэг ном зэргийг бар сийлүүлэн дарж өгч байхыг тусгайлан заасан нь буй. Ингэснээр тэр цагийн хүмүүс энэ далбааг төр улсыг мандуулахын бэлгэдэл хэмээн ойлгож байв. Гэвч энэ туг жинхэнэ ардын эрх чөлөөг эс илэрхийлэн, феодалын төрийг батад оршуулахын бэлгэдэл болж байлаа. 

	Энэхүү төрийн далбааны зэрэгцээгээр цэргийн туг далбаа гэж бас жичдээ байлаа. Тэр үеийн цэрэг нь аравт (тасаг), тавьт (салаа), зуут (суман) гэсэн зохион байгуулалттай байсан ба цэргийн эдгээр анги бүр өөр өөрийн туг далбаатай байсан бөгөөд цэргийн энэ туг нь дайн байлдаан, энхжиний үед тухайн анги цэргийг ялгах тэмдэг болохын дээр цэргийн хүн нь түүнийг сүр сүлдээ гэж үзэж байлаа. 

	Богд хаант монгол улсын цэргийн хамгийн их туг нь цэргийн яамны туг байв. 

	Тэр уртаараа 200 см, өргөнөөрөө 240 см, шар өнгийн эдэн дээр голдоо соёмбо, Э-бам үсэгтэй, хоёр талаар нь уг байгууллагын нэрийг бичсэн монгол үсэгтэй ишийн эсрэг талд гурван улаан хэлтэй, ишийн нь дээр сэрээ дог, улаан өнгийн утсан манжлагатай байв. Мөн Монгол улсын цэргийг бүгд захирах жанжны туг нь дээрх тугтай адил байлаа. Түүний удаах цэргийн их туг нь засаг захиргаа, цэргийн их нэгж Халхын дөрвөн аймаг, Дөрвөд хоёр аймгийн цэргийг захирах жанжны туг болохын дээр тэдгээрийн үсэг, хэмжээ нь хоорондоо адилавтар (240x240) боловч өнгө нь өөр өөр байв. Үүнд:

	1. Халхын Түшээт хан аймгийн цэргийг захирах жанжны туг нь цагаан өнгийн дэвсгэртэй, хөх өнгийн үсэгтэй;

	2. Халхын Сэцэн хан аймгийн цэргийн жанжны туг нь, шар өнгийн дэвсгэртэй, хөх өнгийн үсэгтэй;

	3. Халхын Засагт хан аймгийн цэргийн жанжны туг нь улаан дэвсгэртэй, ногоон өнгийн үсэгтэй;

	4. Халхын Сайн ноён хан аймгийн цэргийн жанжны туг нь хөх өнгийн дэвсгэртэй, цагаан өнгийн үсэгтэй;

	5. Дөрвөдийн Далай хан аймгийн цэргийг захирах жанжин туг нь хөвөөтэй цагаан өнгийн дэвсгэртэй;

	6. Дөрвөд Үнэн Зоригт хан аймгийн цэргийн жанжны туг нь хөвөөт шар өнгийн дэвсгэртэй байсан байна. Дээрх далбааны аль алины ар өвөр талд нь улсын сүлд болох соёмбо үсэг байх ба тугийн хэл ишийн оройн дог, иш мод зэрэг нь тодорхой заагдсан хэмжээтэй байв. 

	Мөн туг далбааны үсэг нь бас тогтмол заагдсан байдаг. Далбааны голын соёмбын гал нь хөх, нар нь улаан, сар нь цагаан, дээд гурвалжин нь хөх, гонзгой дөрвөлжин нь хүрэн, дундах загас нь улаан цагаан, доод гурвалжин нь цагаан, дөрвөлжин нь ногоон байх ба суурийн дэвсгэр нь улаан, түүний доогуурх дэвсгэр нь хөх, цагаан, ногоон өнгийн дагнаас (судал) бүхийн гадна дороо улаан өнгийн бадамтай, соёмбын дээд хүрээ нь хүрэн байна. Соёмбын хажуугаар байх үг нь цэргийн ангийн байдлаар хороо, зуут, тавьтын гэх мэтээр дэс дараатай байдаг. Жишээ нь, Хорооны тугийн үг нь «Монгол улсын дэлхий дахины сүрийг бадруулагч цэргийн хорооны тэргүүн ангийн түшмэдийн туг» гэсэн байдаг. Үүнд тэмдэглэхэд, хорооноос дээших ангийн далбаа нь туг гэсэн нэртэй, түүний удаах нь далбаа, хиур гэж дараалсан байдаг. Үүнээс цэргийн зуутын далбаа нь (40 см х 40 см) хөх өнгийн бөсөөр үйлдсэн бөгөөд дээрээ «Монгол улсын зуун цэргийг захирах түшмэдийн далбаа» гэсэн үсгийг бичсэн байдаг. Түүнчлэн цэргийн ангийн дараах нэгж болох тавьт, аравт нь өөрийн дөрвөлжин хиур дарцагтай байх ба түүний үг нь «Монгол улсын цэргийн тавины даргын дарцаг», «Монгол улсын цэргийн аравны цэргийн хиур» гэсэн үсэг байдаг. 

	 

	 

	
ТӨРИЙН ТАМГА, ТЭМДЭГ

	 

	Аливаа төр улсын эрх засаг, сүр хүчний бэлгэдэл нь тамга болно. Сурвалж бичгийн мэдээгээр манай тооллын өмнөх IV— I зууны үеийн Хүннү улсын хаан Шаньюй нь төрийн тусгай тамгатай байжээ. Мөн IV зууны үед байсан монголын угсааны Тоба улсын хаан нь «Хүрэн цацаг оосортой алтан тамгатай» байжээ. VIII зууны үеийн Найман аймгийн тэргүүлэгч «Алтан тамгатай» байсан ба түүнийг хадгалдаг тамгачтай байсан байна. 

	XIII зууны үед Монгол гүрэн үүссэнээс хойш Төрийн Хасбуу (Хаш) тамга хэрэглэх болжээ. Энэ үеийн тамганы дурсгал нь 1246 онд Монголын их хаан Гүюгээс Ромын пап ламд илгээсэн бичигт дарсан тамганы дардас юм. Тэр тамганы үг нь:

	 

	«Мөнх тэнгэрийн хүчин дүр их монгол

	Улсын далай хааны зарлиг ил булха (харь орны)

	Иргэнд хүрвээс

	биширтүгэй, айтугай»

	 

	гэсэн байна. 

	XIV зууны үеийн дөрвөлжин суурьтай, суурин дээрээ хэвтээ араатан (барс)-ын дүрсэн бариултай тамга Хар хорин хотоос олдсон байна. Тэр үед төрийн хаш тамга, алтан тамга хэрэглэх журам тогтсон бөгөөд тараах өргөмжлөл (сайшаалын үнэмлэх)-д тэргүүн дэд зэрэг болхаш тамга хэрэглэх; гурваас тавдугаар зэрэгт алтан тамга хэрэглүүлэх болгожээ. 

	XV— XVI зууны үед «Их тамга», «Алтан тамга» хэрэглэж байсан гэдэг. 

	XVII зуунаас хойш орон нутгийн чанартай хаад ноёдын том жижиг тамга бий болжээ. Үүний дурсгал нь XVII— XVIII зууны үеийн монгол хаад ноёдын тамга болно. Жишээ нь:

	XVII зууны үеийн Халхын засагт хан аймгийн нэгэн том ноён Хотгойдын Алтан хан «Сайн оюут, шашныг сахигчийн тамга» гэсэн дөрвөн мөр хичээнгүй монгол бичиг бүхий тамгатай байв. 

	Ойрадын Галдан бошигт хаан дөрвөлжин хэлбэртэй, өргөн хүрээтэй, бичгийн гадуур алхан хээтэй, гурван мөр дөрвөлжин үсгээр төвд хэлээр бичсэн үсэгтэй тамга хэрэглэж байжээ. Тэр тамганы үг нь:

	 

	«Галдан

	шашныг сахигч 

	Бошигт хан»

	 

	гэжээ. 

	Энэчлэн халхаас Сайн ноён Түмэнхан Хөндлөн Цөхүр ноён гэгч дөрвөлжин хэлбэртэй, мөнгөн ултай, зандан суурь бариултай, дөрвөн мөр төвөд бичиг бүхий тамгатай байв. Бас томоохон ноёд лам нар тусгай тамга хэрэглэдэг болжээ. Эдний зарим нь бариулдаа эрхэн хээтэй, суурь нь шамба (хүрэм) угалз сийлбэртэй мөнгөн тамга; заримд нь хүрэн зандан бариултай, суурь нь эвэр угалзтай тамга хэрэглэж байв. Тамганы үг нь:

	 

	«Эрдэнэ

	хамбын

	тамга өлзийтэй болтугай»

	 

	гэх мэт үг сийлсэн байна.

	Ийнхүү хуучин монгол тамганы үгийг уйгуржин монгол, дөрвөлжин, төвөд, ланз үсгээр бичиж байсны дээр манжийн ноёрхлын үед манжаар бичдэг болжээ. 

	 

	 

	БОГД ХААНЫ ТАМГА

	 

	Монгол орон манжаас тусгаарласан 1911 оноос хойш Монголын төрийн тамганы үсгийг дан монгол үсгээр бичдэг болжээ. Тэгэхдээ улсын хааны тамга мэтэд эртний монгол гүрний тамганы үсгийн ёсыг сэргээн хэрэглэжээ. Үүний жишээ болгон Монгол улсын төрийн тамганы тухай өгүүлье. Энэхүү тамгыг 1911 оноос тогтсон монгол улсын засгийн газраас боловсруулан гаргасан «Зарлигаар тогтоосон монгол улсын хуулиар» батлан тогтоосон юм. Ингээд хааны төрийн тамгыг хар гарт Гомбо гэдэг хүн хашаар сийлж хийсэн бөгөөд улсын Эх дагинын тамгыг Сэцэн хан аймгийн Дархан Барайшир ван урлажээ. Төрийн тамганаа монголын эртний төрийн бэлгэдлийг сэргээн хэрэглэж тамганы үсгийг соёмбо, дөрвөлжин хоёр үсгээр бичсэн байна. Үүний дөрвөлжин бичиг нь эртний Юань улсын үед Пагва лам зохиосон их гүрний эрхэм үсэг болохын дээр энэ үсгээр бичсэн хоёр мөр нь Жавзандамба хутагт болбоос эртний Юань улсын Хубилай сэцэн хааны адилаар төр шашны хэргийг хослон барьж лам харын засгийг нэгтгэн явуулсныг бэлгэдсэн утгатай ажээ. Харин соёмбо үсгээр бичсэн найман мөр нь монголын анхдугаар богд Өндөр Гэгээний дараах найм дахь богдын үед монгол тусгаар тогтносон улс болсныг бэлгэджээ. 

	Тамганы төв дунд уйгуржин монгол бичгээр улсын эзэн хааны алдрыг «Шашин төрийг хослон баригч наран гэрэлт Богд хааны тамга» гэж бичжээ. Дээрх соёмбо болон дөрвөлжин үсгээр бичсэн ном нь саяын тамганы монгол үгийг хөрвүүлэн буулгасан болно. Ийнхүү хааны хаш эрдэнэ тамгыг тархаах аливаа зарлиг, хэлтрүүлэх зарлиг, ухуулах сургах өргөмжлөл, жуух, шар торгон бичигт даран хэрэглэж байлаа. Түүнээс гадна монголын шашны тэргүүний нь хувьд Богдод тусгай тамга хэрэглүүлжээ. Энэ нь «Шашныг мандуулагч, амьтныг жаргуулагч, аврал итгэл хамгийг айлдагч оройн чандмань очирдар Жавзандамба ламын алтан тамга» гэсэн сүржин нэртэй байв. 

	Бусад олон яам албан газрын тамганд дан монгол үсэг хэрэглэж уул газрын нэрийг бичихийн дээр төв дунд нь соёмбо сүлд хийдэг байлаа. Эдгээр тамганы гаднах бариулыг хүслийг хангагч чандмань эрдэнийн дүрстэй үйлдэн, уул яам газар, хаад, ноёдын эрх ямбаны байдлаар тамганы жинг тохируулан цутгуулах болсон ба нүүрийн их багыг бас л хэрэглэгчийн зэрэг дэв албан тушаалаар том жижиг хийхээр тогтоосон ажээ. Монголын хуучны тамга нь гол төлөв дөрвөлжин нүүртэй байсан бөгөөд энэ нь бүр ардын засгийн үед 1930-аад онд дугуй (резин) тамга гарах хүртэл хэрэглэгдсэн билээ. 

	Монголчууд тамгыг төрийн бэлгэдэл хэмээн машид хүндэлж тусгай улаан халзан өргөө орд байгуулан түүнийхээ хойморт тамгаа савлаж байрлуулах бөгөөд ийнхүү тамга оршсон өргөөг «тамга» гэж нэрлэдэг. Түүнчлэн төрийн тамгыг эзгүй орхих буюу эгэл айлд эс байлган, ямагт тусгай зориулалттай байранд байлгадаг заншилтай. Мөн шинэ албан газар үүсэж, тамга авахад тусган ёслол гүйцэтгэдэг. Тэгэхэд цагаан эсгий дэвсэн хадаг барьж тамгыг залах бөгөөд түүнийг эзэмшигч нь тамганаас адис авч ёслоод хүндтэй газраа байрлуулдаг байна. Иймээс урьд албан байгууллагыг яам тамгын газар хэмээн нэрлэж байжээ. Харин ардын хувьсгалын дараах хэдэн жилд хуучин тамганы маягаас уламжилсан дөрвөлжин нүүртэй гуулин тамгыг нийтээр хэрэглэж байлаа. Тэгэхдээ ардын засгийн газрын тамга бол урьд үеийн феодалын төрийн тамганаас ихээхэн өөр юм. Хуучин цагт тамга нь феодалын бурангуй ёсонд хүн олныг бишрүүлж, номхон хүлцэнгүй байлгах хэрэгсэл, тахилга шүтлэгийн зүйл болж байсан юм. Тийм ч учраас ардын засгаас хуучин төрийн элдэв тамгыг халж, ард түмний өөрсдийн нь төрийн тамгыг хэрэглүүлсэн билээ. 

	 

	 

	АРДЫН ЗАСГИЙН ТАМГА

	 

	Ардын засгийн газрын тамганы үүсгэл нь 1921 оны гуравдугаар сарын 13-нд Ардын Түр Засгийн Газрыг байгуулах үеэс тавигдсан бөгөөд мөн оны долоодугаар сарын 10-нд Богдын засгийн газрыг татан буулгаж, бүх тамга хэрэглэлийг ардын засгийн газар шилжүүлэн авсны дараа 1922 оны хоёрдугаар сарын 24-нд, Ардын түр засгийн газрын хэрэглэж агсан модон тамгыг өөрчлөн «Монгол улсын ардын засгийн газрын тамга» гэсэн үсэгтэй болд тамга хэрэглэхээр тогтон, мөн сарын 18-наас эхлэн албанаа хэрэглэжээ. Түүнчлэн төвийн олон яам, албан газрын тамгыг бас ингэж өөрчилсөн юм. Харин орон нутагт хэрэглэгдсээр байсан хуучин тамга нь аймаг хошуудад ардчилсан захиргаа байгуулсан 1923 оноос эхлэн өөрчлөгдөж аймаг, хошуудын хуучин тамгыг хураан улс даяар ардын төрийн тамгыг жигд хэрэглэх болжээ. Түүнчлэн 1925 оны сүүлчээс Ардын засгийн газрын бүх яам албан газрын тамганаа «Бүгд Найрамдах Монгол Ард Улс» хэмээх үсэгтэй болов. Ийнхүү хуучин төр, хуучин тамга хувьсан халагдаж, мандан бадарсан шинэ төр, ардын засгийн бэлгэдэл болсон шинэ тамга үүсэн дэлгэрчээ. 

	Ардын засгийн эхний жилүүдэд аливаа тамганаа албан байгууллагын нэрийг соёмбо сүлдний хамтаар үйлддэг байлаа. Харин бусад тэмдэг, тухайлбал намын байгууллагын тэмдэг нь мөн дөрвөлжин нүүртэй «хас» бүхий байжээ. Гэвч намын төв байгууллагын тамга нь төрийн тамганы адил соёмбо үсэгтэй байв. 

	Ингээд 1925 оноос дээрх хас тэмдэг хэрэглэхийг больж, оронд нь харьяат намын тэмдэг болох арга бэлгийн тэмдэг зураг бүхий таван хошуу хэрэглэх болжээ. Энэ нь яваандаа өөрчлөгдөн 30-аад оны дундаас дан таван хошууг намын байгууллагын тэмдэг болгосон байна. 1924 онд хуралдсан улсын анхдугаар хурлаас баталсан Үндсэн хуульд улсын тамгыг төрийн сүлдний нэгэн адил хуульчлан тогтоож «Улсын их хурлаас дараалан засгийн газар олон яам албаны газруудын тамгыг цөм дөрвөлжин бөгөөд нүүрийн дунд нь соёмбо хэмээх эрхэм үсэг, нүүрийн хоёр этгээдэд уул газрын нэр сэлтийг үйлдүүлбэл зохино» гэж заажээ. Нэгэнт феодал ноёдын захирах ёс эгнэгт устсан тул түүний оронд ардын засгийн нэрийн өмнөөс төрийн тамгыг албанаа хэрэглэх шаардлагатай болсноос ийнхүү шинэ тамгыг хуулиар батлан тогтоожээ. 

	 

	 

	ТӨРИЙН АЛБАНЫ ТЭМДЭГ ПАЙЗ

	Монголын төрийн ёсонд албанаа тамга хэрэглэхээс гадна гэрч бичээс бүхий тэмдэг (пайз) олгож байжээ. Түүнийг эртний монгол хэлээр «гэрэгэ» гэдэг. Мөн тийм бичигтэй хөшөөг гэрэлт хөшөө гэх ба хэлэлцэн тохиролцож бичгээр гэрч болгосон үйлдлийг гэрээ гэнэ. Ингээд гэрэгэ (гэргээ) гэдэг нь хожим пайз гэдэг үгээр солигджээ. Пайз нь тэмдэг гэсэн утгатай үг болно. Эрт цагт улсын хаан, их ноёдоос олгосон эрх бүхий бичигт пайзтай албаны хүн, элч, төлөөлөгчийг саадгүй өнгөрүүлэн, унаа хүнсээр хангах ёстой байжээ. 

	Ийм пайз хэрэглэх ёс дээр цагт Хүннү улсын үед буй болжээ. Хүннүгийн пайз нь дээрээ эрдэнэ чулуун шигтгээтэй хар чулуун суурьтай, дээд талаас нь оосорлон зүүдэг байжээ. Хүннүгээс хойш удаа дараа улс гүрэн мандуулж явсан Монгол угсааны улс аймгууд пайз хэрэглэж байсны нэгэн дурсгал нь X— XII зууны үеийн Киданы пайзнууд болно. Тэр пайз дээр «Угтуул» «Яаралтай», «Зарлигаар довтлон морилох» гэсэн кидан бичигтэй, мөнгө модон пайз, урт пайз, загасан пайз зэрэг олон янзын пайз байжээ. Үүний дараа мандсан Монголын эзэнт гүрний үед пайз олгох явдал улам өргөжиж, Монголын их хаад болон тэдний хан хөвүүд олон янзын пайз хэрэглэж байв. Тэр үеийн пайзны жишээ гэвэл:

	Барс зодолдоонт пайз (хоёр өөдөөсөө харсан барсын толгойтой алтан пайз). Түүн дээр «Тэнгэрээс заяасан Чингис хааны зарлиг, хэргийг үзэмжээр явуулбаас зохимуй» гэсэн бичигтэй. 

	Жирийн алтан пайз. Дээрээ «Тэнгэрийн заяасан Чингис хааны зарлиг, яаравчилтугай» гэсэн бичигтэй. 

	Мөнгөн пайз (дээрхийн адил бичигтэй)

	Барс тэргүүт гэрэгэ гэдэг алтан пайз, дээд талдаа сувдтай, доод талдаа хэвтээ барсын дүрстэй алтан пайз зэрэг болно. Ийнхүү Монгол гүрний үед Юань улсын цагт пайз олгох байгууллага тусгайлан байгуулагдаж «Алтан тэмдэг», «Шар алтан тэмдэг», «Мөнгөн тэмдэг», «Мөнгөн үсэгт луут тэмдэг», «Мөнгөн хөх тэмдэг», «Гэрэлтэй сувдат барс тэмдэг», «Уйгур үсгийн барс тэмдэг», «Гүмбараа матар, барс тэмдэг», «Монгол үсгийн (дөрвөлжин үсгийн) барс тэмдэг», «Гуулин барст тэмдэг», «Алтан барст тэмдэг», «Далай хөх тэмдэг», «Өршөөл тэмдэг» зэрэг олон төрлийн пайз бий болгосон байна. 

	Эдгээр тэмдэг (пайз)-ийг олгох нарийн журамтай байв. Жишээлбэл:

	— Буман цэрэг захирагчид доод талдаа арслан, дээд талдаа нар сарны дүрстэй алтан пайз;

	— Түмтийн ноёнд арслан толгойт алтан пайз;

	— Мянгатын ноёнд алт, алтан шармал пайз, муж захирагчид алтан пайз, зарим ноёдод шонхортой пайз зэргийг олгож байжээ. Бүх пайзанд «Мөнх тэнгэрийн хүчинд, хаан нэр хутагтай болтугай. Хэн үл бишрэх алдах үхэх» гэсэн бичигтэй байна. 

	Монголчууд тэдгээр пайзаа алт, мөнгө, ширэм, хүрэл, модоор үйлдэж байж. 

	XIV— XV зууны үеэс пайз хэрэглэх нь багасаж, пайз нь алтан тамга, ал (гал) улаан жуух бичгээр халагджээ. 

	Хэдий тийм боловч Өвөр Монголын зарим хошуунд гэрэгэ хэмээх тэмдгээ хэрэглэсээр байгаад Манжийн ноёрхлын үед монголын албаны газраас эрх дарх олгох журмыг зогсоосон учир чуулган дарга, хошуу ноёны тамга зэргээр хязгаарлагджээ. 

	Харин өртөө харуулын газар, бэлчээр нутгийн заагт хатгах тусгай тэмдэг, хурдан морь барихад хэрэглэх пайз мод, элдэв юманд зүүх тэмдэг бий болсон байна.


ТӨРИЙН БЭЛГЭ ЭРДЭНЭ

	 

	Монголд төрийн туг сүлдний зэрэгцээгээр төрийн бэлгэ эрдэнэ гэдэг нандин зураг дүрс, эд зүйлийг хүндлэн хэрэглэсээр иржээ. Үүнээс төрийн бэлгэ хэмээгч нь дээр дурдсан ялгуух сүлд мэтийг оролцуулсан есөн зүйлийн дүрс байдаг. Энэ нь нэг ёсондоо сүлд тэмдэг юм. Ийм есөн их бэлгэ тэмдгийг XIII— XVI зууны үед хэрэглэж байгаад XVII зууны үеэс хан төрийн долоон эрдэнэ гэдэг бэлгэдлийн зүйлийг эрхэмлэх болжээ. Энэхүү долоон эрдэнэ нь бүр 1911 оноос хойш улсын сүлд болсон соёмбо сүлдний адил дээдэлдэг зүйлийн нэг болжээ. Тэдгээр бэлэг, эрдэнэсийн тухай дор өгүүлье. 

	Эртний монголчууд төрийн сүлд тэмдэг болгон дараах есөн зүйлийг нандигнан үздэг байжээ. Түүнийгээ төрийн есөн их бэлэг гэж нэрлэдэг. Энэ тухай XIII зууны үеийн монголын төрийг засах ухааны их бичиг «Цагаан түүх» гэдэг номд ингэж өгүүлдэг. 

	«Есөн их бэлэг» нь:

	 

	1. Хараа ихт хар туг — бусдыг айлгахын бэлгэ;

	2. Хашхираа ихт улаан бүрээ — хамаг хүнддэхийн бэлгэ;

	3. Хүчин ихт алтан хор (сум) — бие сахихын бэлгэ;

	4. Цог ихт шар шүхэр — олноо өргөгдөхийн бэлгэ;

	5. Зангарга ихт алмас илд — засаг явуулахын бэлгэ;

	6. Чийрэг сайн алтан эмээл — явдлын бэлгэ;

	7. Ээл ихт хүнд бүс — тогтоохын бэлгэ;

	8. Өндөр талбарт исэр (сэнтий, ор) — суудлын бэлгэ;

	9. Түшиг сайт өрлөгүүд (сайд) — найз нар арга бэлгэ эд буюу» 

	 

	гэсэн байдаг. 

	Үүний учрыг тайлбарлавал хар туг гэдэг нь төрийн сүлд болсон хар хялгасан туг бөгөөд тэр нь төр цэргийн сүр хүчнийг бадруулж, улс гэрт харш бүхнийг намдаан дарахын утгатай аж. 

	[image: C:\Users\123\AppData\Local\Temp\FineReader12.00\media\image18.jpeg]

	 

	Нөгөөх хашхираа ихт хатан улаан бүрээ нь тэнгэрийн мянган луу хүрхрэн дуугарсан мэт сүрлэг дуутай болохоор дайсан этгээд түүнийг сонсоод манаран унадаг гэнэ. Иймээс эрт цагт энэ бүрээний амыг нь огторгуй өөд хандуулан тавьдаг байжээ. 

	Сум бол аливаа хурц ухаан, эрэмгий зориг, бат хамгаалагч, ялан дийлэгч гэж үздэг тул тийнхүү төрийн сүлдний нэгэнд оржээ. 

	Шүхэр нь халуунд сэрүүцүүлэх, бороо цасанд нөмөрлөн дулаацуулдаг учир эртнээс нааш төрийн энэрлийн бэлэг тэмдэг төрийн тэргүүний эрхэмлэн хэрэглэдэг зүйлийн нэгэн болжээ.

	Илд нь мөн батлан хамгаалах, мэргэн оюуны бэлгэ тэмдэг учир төрийн хэргийг явуулахад хэрэглэх ухаан, хүч хоёрын бэлгэдэл болон сүлдэнд багтжээ. 

	Эмээл нь морьтон монголчуудын хурдан хөлгөө унаж, санасан үйлсээ бүтээхэд үлэмж тустай томог хэрэгсэл, эр хүн, морины чимэг, нөхөр гэж үздэг тул аливаа явдлын бэлэгт тооцогджээ. 

	Бүс нь аливаа задарсан садарсныг битүүлж, бүтэж явахын бэлгэдэл учир хүний хийморь сүлд болжээ. Тиймээс бүсээ гишгэлдэггүй, хамаагүй хүнтэй сольдоггүй, тангараг өргөхдөө бүсээ хүзүүндээ өлгөдөг, ял хэрэг хийвэл бүсийг нь хурааж эрхийг нь эвддэг, сайн нөхөд анд найз бололцвол харилцан бүсээ солилцдог зэрэг эрхэм ёс монголчуудад бий. Бүсийг ингэж их хүндэлдгээс тогтоож бүтэхийн бэлэг болгожээ. 

	Исэр (суудал) гэж ор суудлыг нэрлэх бөгөөд төрийн тэргүүний нэгэн гол тэмдэг нь төрийн ширээ (суудал) болно. Тиймээс эрт цагт төрийн тэргүүнийг ширээнд залах, суудалд дэвшүүлэх, сууринд залруулах гэлцдэг байв. Тэрхүү төрийн суурь (суудал) нь энх төвшин байвал улс гүрнээр амар жимэр байх тул мөнөөх исэр буюу суудлыг төрийн их бэлгийн тоонд багтаажээ. 

	Түшиг сайн өрлөг найз нар гэдэг нь төрийн засгийг явуулахад улс төрд үнэнч, эрдэм чадал төгс, мэргэн сайд түшмэд, хань нөхөд үлэмж ачтай тул төрийн зүтгэлтнийг төрийн бэлгэдлийн нэгэн хэмээж ухаан бүгдийг төлөөлсөн арга бэлэг гэж нэрлэжээ. 

	 


ХАН ТӨРИЙН ДОЛООН ЭРДЭНЭ

	 

	[image: C:\Users\123\AppData\Local\Temp\FineReader12.00\media\image19.jpeg]

	 

	Эртний монголын төрийн есөн их бэлгэ нь уламжлагдсаар хожим Энэтхэг төвөдийн төрийн бэлгэдлийн зүйлсээр солигджээ. Тэр нь хан төрийн долоон эрдэнэ гэгч болно. Түүний тоонд хүрд, чандмань, хатан, түшмэд, заан, морь, жанжин (баатар) ордог. 

	Эдгээрийг нэн эрт цагт Энэтхэгийн оронд Загарвардын хааны эдэлж байсан эрдэнийн зүйл гэж домоглон тайлбарладаг. 

	Монгол орон манжийн захиргаанаас ангижирч тусгаар улс болсон 1911 онд Богд гэгээнийг төрийн тэргүүнээр өргөмжлөөд эл долоон эрдэнийг биетээр буй болгосон байна. Эдгээр долоон эрдэнийн тайлбар магтаал гэж бас бий. Үүнээс дор сонирхуулъя. 

	 

	1. Хүрд эрдэнэ гэгч нь алтан эрдэнээр өөрөө бүтсэн, ариун номын эгшгийг дуурьсган эргэдэг хорол болно. Энэ нь төр улс, айл гэр, хүн ард нь номын гэрлээр гийгүүлэгдэн, юунд ч дийлдэшгүй бат байхыг бэлгэджээ. Ийм тэмдгийн дүрс нь монгол гэрийн хорол тооно болно. 

	 

	2. Чандмань эрдэнэ гэдэг нь гадаад их далайгаас залж авчирсан, гайхамшигт ид шидтэй, хүн бүгдийн хүслийг хангадаг норов эрдэнийг хэлнэ. Тиймээс энэ эрдэнэ гурав буюу таван дүрсээс бүтдэг. Гурван зууван дугуйг нь чандмань гэдэг, тавыг нь зэндмэнэ, норов гэдэг. Гурван дүрс нь бие, хэл, сэтгэл гурвын хүслийг хангах, таван дүрс нь тэгш таван хүсэл буюу таван мэдрэхүйн баясгалан (харах, амтлах, үнэрлэх, сонсох, хүртэхийн цэнгэл)-г хангана гэсэн утгатай болно. Энэ учраас чандмань тамга, зэндмэнэ чандмань эрдэнэ зэрэг үг нь монгол хэлнээ ихэд хүндтэй ховор нандин эрдэнийг төлөөлсөн утгатай болжээ. 

	 

	3. Хүний ёсонд эмэгтэй хүн, эхнэр, эх хүн нь хүн төрөлхтний нэгэн бат түшиг, тулгуур хань нь байдаг тул төр улс, айл гэрт үзэсгэлэн төгс, ухаан бүрдсэн, эрдэм гүйцсэн, журамтай бүсгүй нэн чухал гэдэг. Иймээс үйлийн муу гэмийг тэвчсэн, үргэлжид амгалангаар цэнгүүлэгч, үнэн ариун хатныг хан төрийн долоон эрдэнийн нэгэн болгожээ. 

	 

	4. Хамаг олон амьтныг эрхшээсэн хатуу цаазаар бусдыг үл айлгагч хатгалдахын сэтгэлээр хэрэг бүгдийг хазгай буруу шийтгэхийг огоот тэвчсэн ханилсан нөхөдтэйгөө үргэлжид зөвшигч хаа явавч олон бүгдээр хүндлэх харилтгүй зоригт түшмэл эрдэнэ нь хан төрийн долоон эрдэнийн нэгэн аж. 

	 

	5. Цаст уулын өнгө лүгээ тэмцэлдсэн

	Цагаан өнгө нь гялалзаж тодорсон

	Цаана наанаас харшлагчийг буцаах

	Цааш эргэж бусдыг хорлохгүй

	Цаг мөчийн дотор замбуутивийг эргэн ирэх

	Цангах өлсөхийн зүдрэл бүхнийг тэвчсэн

	Цогцолсон олон эрдэнийн ачаатай

	Цаглашгүй эрдэм төгс заан эрдэнэ нэг эрдэнэ

	 

	6. Тэгш сайхан гоолиг өндөр биетэй

	Тэнхэл чадал, өнгө бялд төгссөн

	Тэрэгнээс зөөлөн үлэмж аятай явдлаар

	Тэмүүлж татаж алхлан жороолсоор

	Тэр гэхийн завсар ертөнц бүгдийг эргэх

	Тэнгэр хүн бүгдийн сэтгэлд зохистой

	Тэнцэшгүй эрдэм төгс морин эрдэнэ. 

	 

	7. Бадмаараг тэргүүтэй зүйл бүрийн өртөгтэй

	Барагдашгүй эрдэнийн санг барьсан

	Баясгалангаар амьтан бүгдийг тэтгэсэн

	Баялаг өргөн, дорви чимээ бүрдсэн

	Баширлаж ихэс олныг хуурахгүй

	Бардагнаж доод олныг дарлахгүй

	Баатархаж олон бүгдийг сүрдүүлэхгүй

	Балгад мэт орон гэрийг эзлэгч

	Бахдам чадал төгс жанжин эрдэнэ

	Эд бүгд нь хан төрийн долоон эрдэнэ болно. 

	 

	 

	СОЁМБО СҮЛД

	 

	Монголын төрийн сүлдэнд эртнээс хэрэглэгдсэн тэмдэг нь соёмбо үсэг юм. Энэ үсгийн нэр нь угтаа санскрит хэлний «соёнбозод» буюу төвөдөөр «Аранзүн нанваа», монголоор «өөрөө тодорсон гэгээ» гэсэн үгнээс гаралтай бөгөөд түүний дүрсийг эртний Энэтхэгт буддын соёл эхлэн цэцэглэсэн Магадха орноо дэлгэр хэрэглэж агсан мөргөлийн номын үсэг болон ланз үсгээр зохиосон, ёс бэлгэдлийг илэрхийлсэн хураангуй номын үсгээс эх авсан ажээ. Энэ үсгийн дээрх галын дөл нар, сарнаас бусад нь ертөнцийг бэлгэдсэн утга бүхий нандин тарни юм. Харин энэ нь маш нандин ном гэгдэх учир бурхны ариун тарни болгон шүтсээр XI зууны үед Адиша, Бром багш гэдэг эрдэмтэн хүмүүс Төвөдөд энэ үсгийг тархаажээ. Түүнээс уламжлан XVII зууны үед 1686 онд Өндөр гэгээн Занабазар соёмбо хэмээх үсэг зохион түүний эхний үсгийг сүлд шүтээн болгожээ. Тэгэхдээ соёмбо нь эртний Энэтхэгийн бэлгэдлийн ёгт ном «Нанжүвандан» хэмээх үсгэн хээнээс сурвалжтай болно. Энэхүү бэлгэдлийн үсэг XVI зууны үеэс монголд дэлгэрэн, гоёл чимэглэл, хүндэтгэлийн зүйл болсон ажээ. Ийнхүү соёмбо үсэг анх зохиогдохдоо ланз төвөд үсгийн ёсноос санаа аван, монгол үгийг үечлэн бичдэг дөрвөлжин үсгийн дүрэмтэй төстэй болжээ. Өндөр гэгээн монгол соёмбо үсгийн титэм үсэг буюу эхний үсгийг мутрын тэмдэг болгож байснаас, монголын лам ноёд түүнийг дуурайн соёмбо үсгийг тамга болгон хэрэглэх болжээ. Гэхдээ энэхүү титэм үсэг нь монголын эртний сүлд болох нар, сар, галын дүрсийг агуулан, дэлхий ертөнц, орон цагийг бэлгэдсэн гүн гүнзгий утгатай болно. 

	Тэр чанараараа энэ үсэг нь эрт цагаас монголын тусгаар тогтнолын бэлэг тэмдэг сүлд хэмээн ойлгогдох болжээ. Гэвч Манжийн түрэмгийлэгчдийн үед энэ үсгийг төрийн сүлд болгон хэрэглэх боломжгүй байсан бөгөөд жинхэнэ улсын сүлд болсон нь 1911 оноос болно. Монгол орон манжийн дарлалаас чөлөөлөгдөж тусгаар тогтнолоо олоход Богд хаант монгол улсын төрийн албан хуулиар улсын тамга, туг далбаанд хэрэглэх сүлд тэмдгийг тогтооход соёмбо үсэг нь сүлд болжээ. Энэ тухай зарлигаар тогтоосон Монгол улсын хууль зүйлийн бичигт «Тамганы төвийн үсэг соёмбын Э-бам, зүүн баруун этгээдэд монгол үсэг сийлэх, төрийн далбааны дундад мөн үсгийг хийх тухай» заажээ. Ингэснээр соёмбо, Э- бам үсэг нь1 улсын сүлд болж, арга бэлгээ хослон төр улс, үндэс язгуурын шашнаа мандуулах үзэл санааны илэрхийлэл боллоо. Түүнчлэн эл соёмбо Э-бам үсгийг туг далбаанд болон шүтээн болгон хэрэглэхдээ хүрээ гуу, бадамтай үйлдэх болсон байна. Анх XVII зууны үед Монгол овогтныг нэгтгэн дайн хямралыг зогсоон улс үндэснийхээ тусгаар тогтнолыг хамгаалахын уриа болгох зорилгоор зохиогдсон энэ үсэг нь явсаар 1911 онд Ар монгол тусгаар улс болж, үндэсний улсыг байгуулахад төрийн сүлд нь болсон байна. 

	 

	 

	ШИНЭ МОНГОЛЫН СҮЛД

	 

	1921 он. Монгол хүн газар шорооныхоо эзэн болохын төлөө, эх орныхоо тусгаар байдал, сайн сайхны төлөө босон тэмцэж билээ. Монголын хувьсгалчид ардын нам, түр засгийн газар, журамт цэргийг байгуулан хувьсгалыг бадраасан. Ардын эрх жаргалангийн төлөө санаа зоригоо нэгтгэсэн ардын нам засаг, журамт цэргийн зорилгыг бэлгэдсэн сүлд нь монголчуудын эрх чөлөө тусгаар тогтнолын бэлэг тэмдэг соёмбо боллоо. Иймээс ардын намын анхны тамга нь соёмбо болон «Монгол Ардын намын тамга» гэсэн үсэгтэй байлаа. Ардын журамт цэргийн туг далбаа, ардын түр засгийн газрын албан бичиг нь мөн соёмботой байв. Дайн тулааны бэрх цагт ардын урчууд соёмбо үсэгтэй тамгыг модоор сийлэн, туг далбаанаа хатгамаллаж байлаа. 

	1924 он. Монгол оронд феодал хамжлагын ёсыг халж, ардын бүгд найрамдах засгийг тогтоон, анхны үндсэн хуулиа баталлаа. Тус хуулийг баталсан анхдугаар их хурлын тэмдэглэлд доорх баримт гарч байна. 

	«... Улсын шинэ сүлдийг батлах тухай хэлэлцэхэд монгол улсын ерөнхий сайд Цэрэндорж: соёмбо үсгийн тухай өвгөчүүлийн хэлэхийг сонсвоос урьд Өндөр гэгээн энэхүү үсгээр «Бүрэн эрхт монгол улс» хэмээн тэмдэглэсэн хэмээдэг бүлгээ гэхэд хурлын тэргүүлэгч тэмдэг хэмээдэг үгийг сүлд хэмээн соливоос ямар?... гэж асуухад «сүлдээр болгохоор тогтлоо» гэсэн байна. Ингээд БНМАУ-ын анхдугаар үндсэн хуулийн 48 дугаар зүйлд: «Улсын сүлд тэмдэгт дээр дурдсан соёмбо үсэг, түүний доод этгээдэд бадамлянхуа цэцгийн зураг бүхий сүлд тэмдэг хэрэглэн явуулбал зохино» хэмээн заажээ. Монгол улс хүн төрөлхтний түүхнээ шинээр мандан бадарч, үндэсний төрөө хөгжүүлэхийн бэлгэдэл-соёмбо үсэг, бусад улсын адил ариунаар боловсрохыг бэлгэдэн бадамлянхуа цэцэг нь хувьсгалт монгол улсын төрийн сүлд болжээ. Гэхдээ ардын засгийн газрын сүлд нь Богд хааны сүлднээс өөр байв. Түүнд элдэв шашин мөргөлийн номын үсэг үгүй байв. Ингэж соёмбо сүлд шашны нөлөөнөөс алхам алхмаар салан, эртний уламжлалт хэлбэрээрээ ардын эрхт төр, ялгуулсан хувьсгалаа батлан хамгаалах, хоцрогдлоос ангижран соёлжин гэгээрэх явдал эрхэм зорилго болж агсан хувьсгалын анхны үеийн улс нийгмийн бодлогын утга чанарыг соёмбо сүлд батлан илэрхийлж байв. Гэвч соёмбо нь улсын сүлд болохын хувьд манай төрийн мөн чанар үндэсний болон эдийн засгийн онцлогийг дүүрэн тусгаж чадахгүй болсон тул улсын сүлд тэмдгийг шинэчлэн өөрчилсөн юм. 

	1940 онд хуралдсан БНМАУ-ын VIII их хурлаас баталсан шинэ үндсэн хуульд манай улсын шинэ сүлд тэмдгийн тухай заажээ. БНМАУ-ын сүлд тэмдэг нь дугуй хэлбэртэй, дунд нь монгол улсын хангай, тал, говь нутгаар нарны зүг уурга барин давхиж яваа морь унасан ард байх бөгөөд дугуйн хөвөөгөөр өвс ногооны дээр хонь, үхэр, тэмээ, ямаа зэрэг таван хошуу малын толгойг хоёр талаар нь зурж, дугуйн дээд талыг дан алхан хээгээр хүрээлж, дунд нь таван хошуу тэмдэгтэй байна. Өвс ногооны доод уулзварт улаан туузан дээр «Бүгд Найрамдах Монгол Ард Улс» гэж бичсэн байхаар тогтоожээ. Энэхүү шинэ сүлднээ манай эх орны баялаг, эдийн засгийн үндэс, монголын хөдөлмөрчин ардыг дүрслэн улс орноо үтэр түргэн хөгжүүлж, нийгэм журмын наран өөд замнуулах намын их зорилтыг тусгасан байна. Үүгээрээ тус сүлд нь гагц эрх чөлөө тусгаар тогтнолын бэлгэдэл болсон соёмбо тэмдгээс өргөн агуулгатай юм. 

	Сайх сүлдийг 1960 онд дахин шинэчилж өөрчлөв. Энэ хугацаанд БНМАУ-д социализмын үндсийг тавих МАХН-ын гол зорилт хэрэгжин биелэв. Түүнийг бас сүлднээ тусгах шаардлагатай боллоо. Мөн тус улсын ирээдүйн хөгжлийн баримжааллыг улам гүнзгийрүүлэн харуулах хэрэгцээ ч гарлаа. Ийм учраас уг сүлдийг шинэчилсэн юм. Манай одоогийн үндсэн хуулийн 90 дүгээр зүйлд «БНМАУ-ын сүлд бол тарианы ишийг хүрд араагаар холбож, эдгээрийг «БНМАУ» гэсэн үсэг бүхий улаан, цэнхэр өнгийн туузаар ороож зангидсан байна. Сүлдний төвд БНМАУ-ын хангай, говь тал хосолсон нутгаар мандах коммунизмын наран өөд хурдалж яваа морь унасан хөдөлмөрчин хүн зурсан байна. Сүлдний магнайд тарианы түрүүний хоёр үзүүрийн хооронд дундаа алтан соёмбо үсэг бүхий таван хошуу байна» гэж заажээ. 

	Сүлдний магнайд улаан таван хошуу, түүний дотор мөн алтан соёмбо үсэг байгаа нь пролетарийн интернационализмын үзэл санаа, үндэсний эрх ашиг хоёрын нэгдлийг илэрхийлжээ. Алтан шар тариа, хүрд араа хоёр нь хөдөө аж ахуй, үйлдвэрийн орон болсон манай улсын шинж чанарыг бэлгэдсэн ажээ. Хүрд арааг тарианы зөрүүлсэн иш дээр суурилуулсан нь манай ажилчин анги хоршоолсон хөдөлмөрчдийн холбоог харуулжээ. Манай улсын сүлдний доод хэсэгт тарианы зөрүүлсэн иш мөн хүрд арааг төрийн далбаагаар туузлан ороож, дундах хөндлөн хөх судал дээр «БНМАУ» гэсэн үсэг байгаа нь манай улсын эдийн засгийн хөгжил, нийгмийн ангийн нэгдэл, энх тайванч гадаад бодлогыг бэлгэджээ. Сүлдний дугуй дотор монгол орны говь тал нутаг, мөнх цаст уул, ой мод, гол мөрнийг дүрслэн эх орныхоо байгалийн үзэсгэлэн, өгөөмөр баялгийг харуулжээ. Мөнх хөх тэнгэрт мандан байгаа нар, цацран гэрэлтэх туяаг огторгуй дүүрэн зурсан нь манай хүн ардын энх тунх амьдрал, аз жаргалын бэлгэ тэмдэг болж байна. Сүлдний гол дунд мандаж байгаа нарны зүг хурдлан давхиж яваа морь унасан монгол хүнийг дүрсэлсэн нь монголын хөдөлмөрчин ард юм. Мал сүргийн манлай болсон морь нь манай орны мал аж ахуйг төлөөлжээ. Эх орныхоо эзэн болсон монголын ард түмний ашдын ирээдүй болох коммунизмыг мандах нараар дүрсэлжээ. 

	Соёмбо тэмдгийн учрыг тайлбарлавал, соёмбын хамгийн дээр нь байдаг гурван үзүүртэй гал бол өнгөрсөн, одоо, ирээдүйн гурван цагт балчир, идэр, өтгөс гурван үеэрээ үүрд мандахын утгатай болно. Энэ нь галыг монголчууд мандаж бадрахын утгаар хэрэглэдэг заншилтай холбоотой ажээ. Түүний дор байгаа нар, сар хоёр бол мөнх тэнгэрийг төлөөлөн эгнэгт батжин бэхжиж, энхэрч мөнхжихийн бэлгэдэл юм. Энэхүү гал, нар, сар гурав нийлээд монгол улс үүрд бадран мандах болтугай гэсэн утга хадгалжээ. Гурвалжин дүрс бол жад сумны гилбэрийг дүрсэлсэн бөгөөд үзүүрийг доош хандуулсан нь улс ардын дайсныг дарна гэсэн далд утгатай. Түүний доорх тэгш өнцөгтэй дүрс тэмдэг бол хуягийн ялтсыг дүрсэлсэн шулуун шударга, бөх бат журамтай гэсэн утга хадгалжээ. Түүний удаах дугариг нь хос загасны дүрс болно. Загасыг монголчууд өдөр шөнийн цагт нүдээ аньдаггүй, үр төл ихтэй амьтан гэж сонор соргог, өнөр өтгөнийг дүрслэхдээ хэрэглэдэг заншилтай. Мөн энэ дүрс нь арга бэлгэ буюу эр эм гэсэн утгатайн дээр улсын хүн ард нь эрэгтэй, эмэгтэй ялгалгүй цөм сонор сэрэмжтэй байж, өсөж үржин, улс орноо цэцэглүүл гэсэн утга агуулжээ. 

	Соёмбын хоёр хажуугийн босоо дөрвөлжин нь хэрмийг дүрсэлсэн тэмдэг бөгөөд энэ нь монголын бүх ард түмэн эх орныхоо төлөө эв сэтгэл нэгтэй бол төмөр хэрмээс ч бат бэх гэсэн утга санааг хадгалжээ. Ийнхүү соёмбо тэмдэг нь Монголын ард түмэн гал мэт мандан бадарч, наран, саран мэт гэрэлтэн мөнхжиж, сум мэт хурц шулуун, хуяг мэт бат бэх байж, загас мэт сонор соргог, өнөр өтгөн явж, арга бэлгээ хослон төмөр хэрэм лугаа адил төр улсаа хамгаалъя гэсэн гүн утгатай ажээ. 

	Эдүгээ соёмбо тэмдэг нь улсын сүлд хийгээд ардын цэргийн зарим тэмдэг, улс олон нийтийн чанартай чимэглэл мэтэд хэрэглэгдэн, төр улсын тусгаар тогтнол, батлан хамгаалах хүчний сүр жавхланг илэрхийлэх болжээ. 

	Ийнхүү Бүгд Найрамдах Монгол Ард Улсын сүлд бол манай ардын төрийн сүр хүчин, эрх чадлын эрхэм бэлгэдэл болж байна. 

	Та нарын энгэрт гялбалзан байгаа пионерын тэмдэг ч гэсэн манай улсын сүлдний нэгэн хэсэг нь билээ. 

	Шинэ монгол улсын төрийн сүлд хувьсан баяжих явцад өсвөрийн пионерын тэмдэг ч бас өөрчлөгдсөөр өнөөгийн дүр төрхийг олсон ажээ. 1925 онд Монголын пионерын байгууллага үүссэнээс нааш манай пионерууд «Хэзээд бэлхэн» хэмээх эрхэм уриа, дэлхий дахины хувьсгалт хөдөлгөөнийг бэлгэдсэн таван хошуу тэмдгээр энгэрээ гэрэлтүүлж явжээ. 

	Энэ улаан таван хошуу бол хаад, газрын эзэд, хөрөнгөтний дарлалаас ангижирсан ажилчин, тариачны эв нэгдлийн бэлгэ тэмдэг үгээгүй ядуус, хөдөлмөрчин түмний тэгш эрхийг хамгаалагч, ажилчин тариачны Зөвлөлт засгийн бэлгэдэл, чөлөөлөгч улаан армийн тэмдэг болон үүссэн юм. 

	Энэ тэмдгийн таван хошуу нь Агуу их Октябрын социалист хувьсгалын туяагаар гийгүүлэгдсэн дэлхийн бөмбөрцгийн таван тивийг төлөөлөн бүх хүн төрөлхтөнд эрх чөлөө, жаргалант амьдралын замыг зааж байгаа билээ.

	Тиймээс ч их Октябрын нарны дор мандсан Ардын хувьсгалын ачаар үүсэн тогтносон БНМАУ-ын туг далбаа, сүлд тамга, ардын армийнхны эдлэл хэрэглэл, нам төрийн үйлсийн чимэглэлд таван хошуу өргөн хэрэглэдэг бодсон байна. 

	Ийнхүү энэ хорвоогийн хүн иргэний эв нэгдэл, эрх чөлөө, шударга ёс, энх тайвны төлөө хүн төрөлхтний гэрэлт ирээдүй болсон гэгээн коммунизмыг байгуулахын төлөө тэмцлийн ариун нандин бэлгэдэл, бид бүхний эрхэм дээд сүлд шүтээн нь мөнөөхөн улаан таван хошуу болжээ. 


УЛСЫН БАЯР НААДМЫН УЧИР

	Эртний баяр наадам Аливаа улс үндэстний нийгэм аж байдлын дурсгалын үйлийг тэмдэглэн өнгөрүүлэх нийгмийн их ёслол нь тэр ард түмний баяр наадам нь болдог билээ. Монголын ард түмэн дэлхийн бусад иргэний адил өөрсдийн аж амьдрал, нийгэм соёлын онцлогийг тусгасан баяр наадмыг үүсгэн хөгжүүлсээр иржээ. Олон мянганы тэртээгээс монгол газар, төр улс үүсгэн тогтнож нийгэм төрийнхөө онцлог явдлыг тэмдэглэн заншжээ. Тийнхүү монгол туургатны эрхэмлэн ёсолж ирсэн нэгэн гол баяр нь эрийн гурван наадам билээ. Монголчууд балар эртнээс нааш төв азийн энэ өргөн уудам нутагт дөрвөн цагийн аяс, ус бэлчээрийн өнгө, мал сүргийн эрхээр нүүдэллэн аж төрж, хүний нийгмийн хөгжлийн элдэв үе шатыг дамжин туулж, нүүдэл зүйн соёл иргэншлийг бүтээнгээ энэхүү эрийн гурван наадмыг бий болгожээ. 

	Монгол хүн хүлэг морины шандсыг шалгаж, эр хүний биеийн чадал, эрхийн эрчийг сорьдог өвөрмөц сонин наадмыг наадсаар өнөөдрийн өдрийг хүрчээ. 

	Монголчуудын наадам баяр тэмдэглэж байсан тухай мэдээ хоёр мянган жилийн тэртээ үед хамаарах бөгөөд монголын өмөг болох Хүннү улсын цагаас морь, тэмээ уралдуулж, сур харвуулж, бөх барилдуулж байсан гэдэг. Тэгэхдээ энэ ёслол тэмцээнийг цаг улирлын байдалд нийцүүлэн үрс гаргах, уул овоо тахих зэрэг ёслолыг тохиолдуулан явуулдаг байв. Түүнээс хойших нь олон аймаг улс мөнхүү ёслолыг үйлдсээр иржээ. Ялангуяа монголын нэгдсэн улс байгуулагдсан XIII зууны үеэс төрийн сүлд, цэргийн хүчнийг бүртгэн үзэхэд нум сум харвах хийгээд агт шалгаруулах ялдамд цэрэг эрийн хүчийг сорих наадмыг хийж байв. 

	Тэр цагийн гол баяр нь дөрвөн улирлын байдалд нийцсэн хаврын сард тохиолдох цагаан сүргийн хурим, зуны сард болох уураг үрсийн хурим, өвлийн сард болох мялаалгын хурим зэрэг дөрвөн янзын баяр байсан бөгөөд тухайн хурим тохиолдсон үесээр мөн л эрийн гурван наадмыг наадаж байсан байна. Чингээд өвлийн хурим нь явсаар цагаан сарын баяр болж бусад нь дэлгэр цагийн ёслол болжээ. Түүнчлэн дайн байлдаанд явах, тэндээс буцаж ирэх, хаан ширээнд суулгах, өвгөдийн сүлдийг тахих гэх мэтийн ёслолд дээрх наадмыг наадаж байжээ. Мөн тайван цагтаа авд мордох зэрэг нь наадам тэмцээний шинжтэй болдог байна. Тиймээс эр бүрийн барилдах чадвар, харвах эрдэм, хүлэг морины хүчийг сорих нь дэлгэр байжээ. Тэр үед эр хүн нумаа өөрөө хийж, харвах намнахыг заавал сурсан байх ёстой бөгөөд дайнд унах сайн морийг тухайлан бэлддэг байв. Түүний хамтад эрийн гурван наадмын манлай шалгаруулах нь элбэг байжээ. Жишээ нь: 1220-иод онд Есөнх мэргэн гэдэг баатар 335 алд буюу 500-аад метр газар харваж онцгой амжилт үзүүлсний учир хөшөө босгосон байна. Мөн түүнчлэн бусад олон мэргэдийн тухай сурвалж бичигт гардаг. Эдгээр харваачаас гадна аварга хүчит бөхчүүд Бүри, Бэлгүтэй зэрэг хүчтэнүүд байсан гэдэг. 

	Эрийн гурван наадмыг ингэж цэрэг дайны зорилгоор явуулах нь аажимдаа суларч улсын хэмжээгээр хийдэг их баяр ёслол нь орон нутгийн хэмжээгээр хийдэг жижиг наадмаар солигджээ. Энэ нь монголын нэгдсэн төр улс доройтож феодалын бутрал болсонтой холбоотой юм. Нөгөө талаар тэрхүү тархай бутархай байдлыг даван туулахын тулд нийтлэг баяр наадмыг сэргээн явуулж түүнд шинээр дэлгэрч байсан буддын шашны ёсыг шингээх эрмэлзэл XVII зууны дунд үед хүчтэй болсон байна. 

	1640 онд Халх монголд шарын шашны тэргүүнийг өргөмжлөхөд Халхын долоон хошуу нийлж наадам хийн, Өндөр гэгээн (анхдугаар богд)-д бат оршил өргөжээ. Бат оршил гэдэг нь Жавзандамба хутагтыг өнөд бат байлгахыг ерөөсөн утгатай ёслолын номыг уншиж бэлэг сэлт барин наадам өргөхийн нэр билээ. Мөн түүнийг төвөдөөр даншиг гэж нэрлэх тул долоон хошуу даншиг хэмээн алдаршжээ. 

	Ингээд XVII зууны сүүлчээс манжийн түрэмгийлэгчид монгол орныг эзлэх үеэс энэ наадам нэг хэсэг саарсан байна. Гэвч дайн дажны хөл намжиж нутаг орноосоо үймж явсан халхчууд уг нутагтаа хүрэлцэн ирж тайван суух болж түүнийгээ тэмдэглэн халхын дөрвөн аймаг нийтээр их наадам наадсан гэдэг. Тэр үед тус наадамд Бонхор гэдэг хүний морь түрүүлсэнд түүнийг магтаж «түмний эх» гэдэг шүлгийг зохион ая оруулсан гэх бөгөөд тэр цагаас эхлэн наадам болгонд энэ дууг дуулж хөгжимддөг болжээ. Ингээд богдын шавь нар улам олшрон дөрвөн аймгийн нэгэн адил эрхтэй болж шавь нарыг захирах яам (Шанзодба)-ыг бий болгосон байна. 

	Үүний хамт дөрвөн аймаг шавь нар бүгд нийлж даншиг наадмыг хийж байсаар сүүл сүүлдээ гурван жилд нэг удаа ёслох буюу бүр хожимдоо Богдыг нас барах, өргөмжлөх, жил орсон зэргийг тохиолдуулан олонтоо наадам хийх болов. Гэхдээ манжид дагаар орсны дараах зуу шахам жилд нэлээд хөнгөнөөр ёсолж байсан энэ наадамд харвах, намнах зэрэг цэргийн чанартай тэмцээнийг үйлдэх нь ихэд саарсан ажээ. Тэр үед наадам нь монголчуудыг нэгтгэн босгож магадгүй гэж манж нар ихэд болгоомжлон, тийнхүү наадмыг сүрлэг өргөнөөр тэмдэглэхийг хориглож байсан боловч түүнийг хүчлэн зогсоож чадаагүй юм. Тиймээс тус наадмыг төр цэргийн сүр хүчний бэлгэдлийн утгаар бус шашин иргэний баяр болгон тогтоосон байна. 

	XVIII зууны сүүлч XIX зууны эхэн үеэс монголын домогт уулс Богд хан хайрхан уулыг 1778 онд, Отгон тэнгэр уулыг 1779 онд, Хан Хэнтий уулыг 1818 оноос тахидаг болгосноор түүнтэй холбогдсон наадмыг хийж заншсан байна. Энэ бол шашны шинж чанартай заншил байлаа. Ингэж эртний бат оршил өргөх наадам нь тасралтгүй уламжлан явсаар 1912 оныг хүрсэн юм. Үүний зэрэгцээгээр Сэцэн хан, Түшээт хан, Богдын шавь нар нийлж дээрх уулыг тайн, багавтар наадмыг XIX зууны эхнээс хийж эхэлсэн бөгөөд үүнийг арван засгийн наадам гэдэг билээ. Энэ наадам нь 1924 оныг хүртэл үргэлжилжээ. Улсын чанартай явуулж байсан дээрх наадмаас гадна орон нутагт бага жижиг наадмыг хийдэг байв. Хуучин цагийн эдгээр баяр наадам нь нэг талаас нийт монгол үндэстний шинжтэй түгээмэл баяр мөн боловч гол зорилго нь ноёлогч феодал ангид зориулагдан ард олонд дарамт болох нь багагүй байв. 

	Хувьсгал ялахын өмнөх үеийн төрийн үндсэн баяр нь Богд хаант монгол улсын гол баяр болох дөрвөн улирлын их ёслол байлаа. Хувьсгал ялахын өмнөх үеийн төрийн үндсэн баярууд нь монголын эртний ёстой төстэй дөрвөн улирлын ёслол байсан бөгөөд түүнд хаврын шинэлэх ёслол, зуны Бат оршил буюу даншиг наадам, намар улсын эзэн богд хааны Түмэн өлзий гийсний баяр, өвөл Богдыг хаан ширээнд залсны баяр зэрэг дөрвөн зүйлийн ёслол болж байв. Үүнээс зун намрын баяруудад нь мөнөөхөн эрийн гурван наадмыг наадаж байлаа.

	 

	 

	ХУУЧИН МОНГОЛЫН ТӨРИЙН АЛБАН БАЯР ЁСЛОЛ

	 

	1911 онд Ар Монголд Манжийн ноёрхол устаж, Богд хаант Монгол улс байгуулагдахад тогтсон төрийн баяр ёслол нь хувьсгалын өмнөхөн үеийн нийгэм-төрийн албан ёс заншил болж байв. Энэ үеийн төрийн гол баяр ёслол нь дараах дөрвөн их баяраас бүрдэж байлаа. Үүнд:

	 

	Шинэлэн цагаалах ёслол

	 

	Шинэлэн цагаалах ёс нь хуучин монголын ард нийтийн баяр болох билгийн улирлын цагаан сарын шинийн нэгний баяр юм. Хаврын тэргүүн сарын шинэдээр тохиолдох энэ баярыг хаад ноёд, хар, шар, харц ядуус бүгдээр өргөн тэмдэглэхийн дээр төрийн ёслолын хувьд доорх гурван байдлаар ёсолж байлаа. Үүнээс хамгийн их хөлтэй албан ёсолгоо нь Ар Монголын олон сайд, хаад ноёдоос улсын эзэн Богд Жавзандамба хааны амгаланг эрж бараалхан мөргөх ёслол болно. Энэ ёслолыг явуулахдаа шинэлэх жасаанд бараалхан мөргөвөөс зохих ноёд лам нар өөр өөрийн газраас элч зарж, Дотоод яамнаас зөвшөөрөл олсны хойно Эрдэнэ Шанзодбын газраас өдөр товлуулан хаанд өргөх ёсны бэлгийг урьдчилан бариад, шинэлэх цагаалах өдрөө төрийн ордонд ирж, зэрэг дэвээр (дэс дараагаар) жагсан, гурвантаа сөгдөж, есөнтөө мөргөн, мандал өргөөд, Богд хааны амгаланг айлтгана. 

	Үүний удаа орох ихээхэн ёсолгоо нь аймгийн ихэс ноёдын амгаланг айлтгах ёслол юм. Энэ ёслол нь орон нутгийн чанартай төрийн албан заншил болно. Шинэлэх өдөр аймгийн чуулган дарга, хошуу засаг мэт ихээхэн ноёд эзний хишигт мөргөнө гэж ёслолын хувцсаа өмсөн, нийслэлийн зүг дэх товгор газар овоо босгон ширдэг дэвсэж ширээ тавин, идээ засаад, зул өргөн мөргөөд, яамнаа эргэн ирж олбог суудлаа эзэлдэг. Аймгийн олон хошууны мэндчингүүд бараалхан ирж тус тусын ноёдын өмнөөс амгаланг мөн нутгийн олон тайж, тушаалтан нар айлгаж ёсолно. 

	Шинэлэх цагаалах албан ёсолгоо нь ийнхүү феодалын журмыг бэхжүүлэх, хаад ноёдын эрх ямбыг батлан сахиулах нийгмийн зохицуулгын үйл болж байжээ. 

	 

	Бат оршил өргөх ёслол

	 

	Хуучин Монголын нийгэм төрийн нэгэн их баяр нь олон аймаг шавь нар хамт нийлж Богд Жавзандамба хаанд бат оршил өргөх ёслол болно. Энэ нь «Богдын даншиг», «Арван засгийн наадам» хэмээн нэрлэгдэж заншжээ. Эл баяр наадам нь монголын эртний уламжлалт ёс заншил болох бөгөөд Богд хаант монгол улсын үед онцгой өргөжсөн байна. Тус баярыг явуулахдаа урьдаар зун цагийн нэгэн сайн өдрийг сонгон товлосны дараа уул ёслолд оролцох олон ван гүн, түшмэд, хутагт хувилгаад урьдчилан ёсны бэлгээ Богдын санд бариад, бат оршил өргөх өдөр шинэлэхийн адил зэрэг дэвээр жагсан, хааныг угтаж, ерөөл тавьж, эзэн хаанд бэлэг өргөн мөргөнө. Энэ ёслолын дараа наадмын газар очиж эрийн гурван наадам наадна. 

	Бат оршил өргөх ёслол нь хэдийгээр монголчуудын үндэсний их баяр наадам мөн боловч энэ цэнгэл нь голдуу хаад, ноёд, ихэс лам шарын хувийн зугаа болж, ард олонд чирэгдэл дарамт учруулдаг зүйл байлаа. Мөн энэчлэн их бага ноёдод наадам өргөдөг ёс орон нутагт байв. Тэр бүхний зардлыг ардуудаас татварлан гаргаж, феодал, ноёдыг үйлчлэх хүн хүчийг дайчлан ажиллуулж байсан байна. 

	 

	ХУВЬСГАЛТ ШИНЭ БАЯР ЁСЛОЛЫН ҮҮСЭЛ

	 

	Монгол оронд ардын хувьсгал ялснаар монгол үндэсний төрийн тусгаар тогтнол, байлдаж олсон эрх чөлөө ялгуусан хувьсгал, хүн ардын жаргалант амьдрал чөлөөт хөдөлмөрийн бэлгэдэл, тэргүүний дэвшилт үзэл санаа, соёлч боловсон байдлыг сурталчлах чухал хэрэглүүр болсон хувьсгалт шинэ баяр наадмыг үүсгэн дэлгэрүүлсэн юм. 

	Монгол газар үүсэн буй болсон хувьсгалт шинэ баяр ёслолын анхных нь 1921 оны 7 дугаар сарын 11-нд хувьсгалын өлгий Алтанбулаг хотноо тус хязгаарын цэрэг ардаас ардын журамт цэрэг, зөвлөлтийн дайчдын хамт нийслэл Хүрээг чөлөөлснийг тэмдэглэж ёсолсон баярын наадам болно. Ардын журамт цэргийн гол хүч Хүрээнд орох үес 1921 оны 7 дугаар сарын 7-нд Троицкосавск хотноо улаан цэргийн баярын жагсаал болсон бөгөөд 7 дугаар сарын 10-нд мөн тэнд Алтанбулагийн түшмэд албаны хүмүүс хийгээд цэргийн улсыг урьж баярын найр барьсны дээр 7 дугаар сарын 11-нд баярын наадам үйлдэж, Зөвлөлт Оросын албаны хүмүүсийг уг баярт оролцуулжээ. Харин энэ үед нийслэл Хүрээнээ ардын засаг анхлан тогтож байсан тул их ёслолыг явуулж эс завдан, гагцхан Богдыг улсын хэмжээт эрхт хаанд өргөмжлөн, хотын төвд индрийн хурал хийж, цэргийн жагсаал үйлдэн, Д. Сүхбаатар үг хэлж ардын засгийг тунхагласан билээ. Энэхүү ёслолоос эхлэн манай шинэ үеийн баярын эх суурь тавигдаж хувьсгалт уламжлалын баяруудыг дараалан тэмдэглэж заншсан байна. 

	Хувьсгалын эхэн үед тогтоосон нийгмийн шинэ баяр ёслол болон Ардын хувьсгал-журамт цэргийн баяр, Агуу их Октябрын социалист хувьсгалын баяр, дэлхийн хөдөлмөрчдийн эв санааны нэгдлийн өдөр-Майн нэгний баяр болон хувьсгалын уламжлалыг бусад дурсгалт өдрүүдийг ёсолж байна. Эдгээрээс Октябрын баярыг анх 1921 онд, Майн баярыг 1922 оноос тэмдэглэдэг болсон юм. Түүнчлэн Ардын Хувьсгалын ялалтын баярыг орон даяар өргөн тэмдэглэсэн нь 1922 оноос болно. Октябрын баярыг тэмдэглэх тухай «Ардын засгийн газрын шийдвэрт» Европын 11 дүгээр сарын 7-ны өдөр Зөвлөлт засагт их Орос улсын анх мандсан дөрөвдүгээр жилийн баярт олон сайд ноёд, түшмэд, цэрэг ардууд бүгдээр хуралдаж баяр ёслол явуулбал зохихын тулд үүнийг эрхэм дотоод яамнаа хуудсаар яаран явуулаад хүрсээр зохих газруудад зарлан тушааж, тухайд богино хүрэм, жинст малгай хэрэглүүлж ирүүлэхийг» хамтаар зарлан тушаажээ. Ингээд дурдсан өдөр баярын ёслол болж, одоогийн Сүхбаатарын талбайн хөшөөний зүүн өмнө босгосон ёслолын индрийг эргэн тойрон уриа, тугаар чимж, дөрвөн талд нь гал мандаажээ. Тэгээд Монгол-Зөвлөлтийн цэргийн анги, нам эвлэлийн гишүүд, албан хаагчдын жагсаал болж, нам засгийн удирдагчид, Зөвлөлт засгийн газрын төлөөлөгчид үг хэлж баяр хүргэв. Мөн энэ өдөр уран сайхны үзвэр үзүүлж, албан хаагчид амрав. Ийнхүү шинэ маягаар баяр ёслолыг явуулах журам дэлгэрч эхэлжээ. 

	Октябрын баярыг ийнхүү ёслон тэмдэглэсний дараа жил 1922 онд Майн нэгний баярыг анхлан ёсолсон байна. Тус баярыг явуулах тухай Ардын засгийн газрын 1922 оны 4 дүгээр сарын 29-ний бичигт «Эдүгээ ардын намын төв хорооноос энэ гурван сарын шинийн дөрвөн бөгөөд аргын улирлын таван сарын нэгний өдөр дэлхий дахины олон ардын саналыг нэгтгэн хүчин илтгэх их баярыг ёсолж явуулахад манай Монгол Ардын Нам нэгэн адил ёслолыг явуулах болсон» учрыг тайлбарлан хэрхэн ёслол үйлдэх горимыг хамтатган дурджээ. Үүний маргааш 1922 оны 4 дүгээр сарын 30-нд жанжин Сүхбаатарын тушаал гарч дараа нь түүнд зааснаар цэрэг ардын жагсаал, индрийн хурал болж, нам засгийн удирдагчид ард олон харилцан баяр хүргэлцэж Майн нэгний баярыг ёслов. Ингээд 1923 оноос баярын угтлагын хурал хийдэг болсон ба 1928 оноос орон даяар тэмдэглэж заншив. 

	Манай ард түмэн ийнхүү хувьсгалт интернационалч ёсны баярыг тэмдэглэж хувьсгалын баярыг нийтээр ёслох туршлагатай болов. 

	Нам ард түмэн нэгэн жилийн дотор олсон хувьсгалт ололт амжилтаа дүгнэн цэгнэж, хувьсгалаа улам гүнзгийрүүлэхийн учир Ардын хувьсгалын анхдугаар жилийн наадмыг 1922 онд ёслол төгөлдөр үйлдсэн юм. Феодалын монголын хуучны баяр ёслол, наадмыг халах хувьсгалт шинэ баяр цэнгэл болох энэ наадмыг явуулах тухай 1922 оны 6 дугаар сард Ардын засгийн газраас гаргасан бичигт «Эдүгээ манай засгийн газраас олноо өргөгдсөний арван хоёрдугаар оны зуны сүүл сарын шинийн долоон бөгөөд европын долоодугаар сарын гучинд айлтгасан нь өлзийт өдөр тохиолдсон учир их баяр өргөх явдлыг хичээнгүйлэн нугалбар бичиж айлтгаад хатуу зоригоор гадаад лугаа эсэргүүцэн байлдаж, олноо өргөгдсөний арван нэгдүгээр оны сүүл сард харьяат газар орныг эзэрхсэн гадаадын дайсныг арилгаж нийслэл Хүрээг бүрэн бүтнээр эзэлж аваад хуучин эрхт засгийг устгаж мөн сарын зургааны өдөр Богд Жавзандамба хутагт хааныг хэвээр Монгол улсын хаанд өргөмжлөн ардын эрхт хэмжээт цаазат засгийг байгуулан батлан тогтоосны тулд жил бүр зуны сүүл сарын шинийн зургааны өдрийг улсын баяр ёслолын өдөр болговоос зохих бөгөөд одоо энэхүү баярын өдөр учир нийтийн баяр ёслолоор шавь сайдууд олон лам ноёд, цэргийн ихээхэн түшмэд ёслон өнгөрүүлсүгэй» гэжээ. Үүний дараа 1922 оны 7 дугаар сарын 29-нд Намын Төв Хороо, Засгийн газрын хурлаар хэлэлцэн уг наадмыг явуулах журмыг баталж үүний дагуу улсын баяр ёслолыг явуулсан байна. Мөн тус ойг өнгөрүүлэх тухай жанжин Сүхбаатарын тушаал гарсан юм. Ингээд улсын баяр ёслолыг гурван өдөр явуулж, лам, ноёд, цэрэг ардын жагсаал үйлдэн, цэргийн сургууль, биеийн тамирын тоглоом тэмцээн үзүүлж, эрийн гурван наадмыг нааджээ. Үүнтэй залгуулан цэргийн наадмыг дараа нь хийсэн байна. 1923 оноос цэргийн наадмыг улсын наадамтай дараалуулан хийж наадам явуулах хугацааг таван өдрөөр тогтоожээ. Ингэж ардын хувьсгалын шинэ баяр ёслол үүсэн дэлгэрч бүх нийтийн цэнгэл болон хөгжлөө. 

	Шинэ аж байдал, шинэ ёс заншил ингэж амжилттай бүрэлдэн тогтож байсан авч хувьсгалаар унагаагдсан ангийн үлдэгдэл хүчин нь олон түмнийг феодалын хэв хууль, шашны нөлөөнд чанд барьж, эрхшээлдээ мухар сохроор байлган дэвшилтэт шинэ зүйлийг дэлгэрэхэд тээр саад учруулж байлаа. Иймд шинэ аж байдал тогтоохын төлөө тэмцэлд нам, шинэ амьдралын зүг тэмүүлэн бүхий олон түмэнд түшиглэн, феодализмыг устгах явцад хуучин феодалын албан баяр ёслол, шашин сүм хийдийн зан үйлийг эвдлэн устгасан юм. 

	Ардын засгаас феодалын үе угсаа залгамжлах ёс, зэрэг дэв, хэргэм пүнлүү, шүүх цаазын онцгой эрхийг хориглож, хутагт хувилгаадын хэмжээгүй эрх ямба, түүнтэй холбогдох ёслол горимыг хязгаарлан хориглох бодлого явуулж олон чухал арга хэмжээ авчээ. 1921 онд ноёд, лам нарын зэрэг хэргэм пүнлүүг хэрэгсэхгүй болгосон ба ёслолын хувцасны журмыг өөрчлөн, лам ноёдын шинэ жилийн мэнд мэдэхээр ирэгчдийн улаа хэрэглэхийг зогсоосны дээр 1922 онд Богдын орд сүмийн уяа морьдыг хасан, Богдын ордон ба тушаалтай лам нарын цагаан сараар хийморийн иш болгон хэрэглэх ногоон модыг цөөтгөн, Богдын мэндийг мэдэхээр ирэгсдэд улсын сангаас шагнахыг зогсоон даншиг мандлыг албадахгүй болгон, Богд түүний бараа бологчдын уяа морьдын өвс бордоог хасахын хамт ван гүнгүүдийн эрх хэмжээний дүрмийг баталж орон нутгийн захиргааг ардчилан, 1924 оноос аймгийн хаадын тамгыг халах шийдвэр гаргаж хэрэгжүүлжээ. 

	1921-1924 онд нам засгаас авсан хувьсгалт арга хэмжээний дүнд феодализмын улс төрийн хүчин мөхөж, түүнийг тэтгэгч ёс заншил бүрэн устах бодит нөхцөл бүрдсэн юм. Мөн энэ үед феодалын монгол улсын сүүлчийн хаан нас нөгчсөн нь хаант төрийн ёс дэглэм эцэслэхэд аятай таатай болов. Ийнхүү хаант улсын ёс устаж Бүгд Найрамдах засгийг тунхагласан билээ. Энэ тухай Ардын засгийн газрын 1924 оны 6 дугаар сарын 13-ны шийдвэрээр «... Богд хаан таалал төгссөн учир одоо ардын эрхт улсын ёсонд нийлүүлэн, Бүгд Найрамдах засгийг явуулбал зүйтэй болох ба Бүгд Найрамдах Ард Улсын засгийг явуулах их баярыг зургаадугаар сарын шинийн 6-ны өдөр Улсын их баяртай хамтатган явуулж мөнхүү өдрөөс эхлэн Монгол улсын оны цолыг 14 дүгээр он гэж халах» тухай хэлэлцээд батлан тогтоожээ. Ийнхүү хуучин монголын төрийн баяруудыг нэвтрүүлэн байсан Богдтой холбогдох албан ёслол зогсож, хувьсгалт шинэ баяр ёслол нь нийгэм төрийн үндсэн заншил болов. Ардын засгийн газраас 1924 оны 6 дугаар сарын 27-нд «Хуучны гол ёслол явуулж агсан Төрийн ордныг Улсын их хурлын газар болгох» шийдвэр гаргаж Богдын ордны газар болж байсан аливаа ёслолыг болиулжээ. 

	Ингээд 1921-1924 онд нам засгаас авсан хувьсгалт арга хэмжээний үр дүнд феодалын монголын ёс дэглэм, хуучны элдэв баяр ёслол устсан юм. Ардын хувьсгалын шинэ баяр наадам нь ард нийтийн парад жагсаал, биеийн тамир-уран сайхны үзүүлбэр зэрэг нийтлэг зүйлээр баяжин хөгжсөн билээ. 

	Түүнчлэн эрийн гурван наадмын хуучин дүрэм журам өөрчлөгдөж, морь уралдах, бөх барилдах, сур харвах шинэ дүрэм бий болжээ. 

	 

	 

	ЭРИЙН ГУРВАН НААДАМ

	 

	Ардын хувьсгалын ялалтын их баярыг ёслон тэмдэглэх явцад үндэсний уламжлалт эрийн гурван наадам шинэчлэгдэн хөгжиж хувьсгалт социалист агуулгатай болж, үндэсний хэлбэрийн боловсронгуй байдалд дэвшжээ. 1920-иод оны наадмын хэв журам нь өнөөгийн наадмын үндсэн горим дүрэм болж, улсын наадмыг засгийн газраас батлагдсан баяр наадмын комисс эрхлэн наадмын шилдгүүдэд алдар цол, бай шагнал олгох, уул ёслол тэмцээнийг тогтсон дүрэм горимын дагуу явуулдаг боллоо. Чингэснээр наадмын хурдан морьдын уралдах газрын хэмжээ нь тогтмол болж даага 15 км, шүдлэн 20 км, хязаалан 25 км, соёолон 28 км, их нас 35 км, азарга 30 км, жороо 15 км байхаар тогтсон бөгөөд сурын харваанд 20 сумын мэрэг шалгаруулахыг нийтийн журам болгон түрүүлснийг дэслэн мэргэн цолоор шагнах, бөх барилдахад 512 бөхийг барилдуулан, 5-6 давсныг улсын начин, 7-8 давсныг заан, түүнээс дээш давж түрүүлснийг арслан, 2-3 түрүүлснийг аварга цол шагнаж олон дахин түрүүлсэн аваргад дархан, даян, далай, олныг баясуулагч зэрэг цолыг нэмж олгон сайн барилдагсдад олон зүйлийн чимэг өгч заншжээ. Мөн идэр бөхчүүлд эртний уламжлалт харцага, шонхор, тулгалт, шандас цол олгох, идэр харваачид мэргэн цол шагнадаг болжээ. Түүнчлэн орон нутаг, байгууллагын бөхийн цол буй болсон байна. 

	 

	 

	БӨХ 

	Эрийн гурван наадмын нэгэн төрөл нь бөхийн барилдаан юм. Бөхийн барилдаан нь монгол угсаатны дотор цэрвүү барилдах, хөлөөр ташиж барилдах, зууралдан ноололдох зэрэг хэдэн янз болох бөгөөд үүний эхнийх нь халхад түгээмэл, хоёр дахь нь өвөр монголд, гурав дахь нь буриад, дөрвөд ястны дотор дэлгэрсэн ажээ. Эдгээрийн аль шилдэг бүхнийг нь найруулан авсан монгол үндэсний нийтлэг барилдаан нь халх барилдаанд тулгуурлан төлөвшсөн орчин үеийн монгол барилдаан болно. Энэ барилдааны барилдах журам, мэх, ёс заншил нь их л нарийн бөгөөд барилдагчийн бяр самбаа ухааныг шалгах онцлог үйл болно. 

	Мөн түүнчлэн алдарт хүчтэний тухай домог түүх арвины дээр бөхтэй холбогдсон баялаг аман зохиол бий. Үүнээс зарим алдарт бөхчүүлийн талаар дурдвал манжийн байлдан дагууллын эхэн үед саарсан монголын эрийн гурван наадам нэлээд сэргэсэн 1800-аад оноос нааших үеийн их хүчтэнүүдийн тухай мэдээ харьцангуй арвин байдаг. Үүнд: XVIII зууны сүүл үеийн бөх хятадын тэргүүн бөхийг дийлж явсан халхын Гүр бөх, 1800-аад оны эхний гучаад жилийн наадмын магнай болж арав гаруй түрүүлж явсан Намжилжав аварга, түүний халааг авсан 1840-1850 оны наадмын түрүү Ринчин аварга, 1860-1870 оны наадмын магнай Өсөхбаяр аварга, 1870-1880 оны үеийн хүчтэн Гэлэгсэнгэ аварга, 1880-1890-ээд оны онц хүчтэн Дугар аварга, 1890-1910-аад оны наадмын баясгалан, аварга бүхний манлай, тэр цагийн улсын чанартай наадамд хорь гаруй түрүүлсэн Сандаг-Очир хэмээх алдарт Намхай аварга, түүнийг залгамжлагч 1910-1920-иод оны хүчтэн Вандан аварга зэрэг хуучны алдарт бөхчүүлийг нэрлэж болно. Ардын Хувьсгалын үеийн баяр наадмын магнай болсон Вандан аваргаас эхлээд босоо Шагдар, босоо Самдан, буур Жамьян зэрэг олон хүчтэнүүд төрөн гарсны дээр тэдний хойчийг залгамжлагч 1940-1950-аад оны наадмын эзэн, улсын наадамд 7 түрүүлж 3 үзүүрлэн, 7 шөвгөрсөн манай үеийн алдарт хүчтэн Түвдэндорж аварга, 1950-аад оны сүүл үеийн хүчтэний манлай Дамдин аварга, 1960-1970-аад оны наадмын түрүү аварга Мөнхбат, Баянмөнх нар монгол бөхийн түүхэнд алдраа мөнхөлжээ. 

	Энэхүү хүчтэн бөхчүүлийн ёслолын хөдөлгөөн, өмсөж хэрэглэдэг зүйл нь мөн л гүн гүнзгий учир утгатай болно. Бөхийн гараа, дэвээ шаваа нь дор бүрнээ утгыг хадгалсан байдаг. Бөх нь гарахдаа гуяа алгадаж наадамд оролцож байгаагаа илтгээд, засуулаар малгайгаа авхуулж нэр алдраа дуудуулаад, явуут дундаа дэвж, эр биеийн сүр жавхланг хүчит жигүүртний (гарди, бүргэд, харцага, шонхрын) хөдөлгөөнөөр дүрслэн үзүүлнэ. Энэ нь нэг ёсондоо жигүүртний дэвэлтийг дүрсэлсэн бүжиг юм. Ингээд шавж өрөхдөө арслан заан мэт агуу хүчит амьтныг дүрслэн зогсдог байна. Мөн дүүмэд нь ямагт ахмаддаа очиж барилддаг нь ахчлах дүүчлэхийн ёсны илрэл болох бөгөөд барилдаад давсандаа унасан нь тахим өгч дийлдсэнээ хүлээх, давсан нь малгайг өмсөж, туг сүлдээ тойрч ёсолдог нь цөм л төр улс олон түмнээ хүндэтгэж байгаагийн тэмдэг ажээ. 

	Бас бөхийн хувцас хэрэглэлд арслан барс зэрэг хүчит амьтны дүрс, бөх батыг бэлгэдсэн нацагдорж, аман хүзүү, хуяг хээ зэрэг угалз их байдаг нь эзэн хүн нь дийлдэхгүй байхыг бэлгэдсэн зүйл юм. 

	 

	СУР 

	Эрийн гурван наадмын нөгөө нэгэн төрөл нь сурын харваа юм. Монгол үндэсний сурын харваа нь 20 сумны мэрэг шалгах, морины хурдад бөмбөг намнах, сум хөвүүлэх зэрэг үндсэн төрөл болох бөгөөд үүнээс орчин үед 20 сумны мэрэг шалгах нь түгээмэл дэлгэрчээ. Харин харвах зарчим нь саранпай харваж, хүн бүрийн мэрэг шалгах, багаар сур харвах, зурхай өшиглөх гэсэн гурван зүйл болохоос эхнийх нь эрт цагт дэлгэр байсан цэргийн шинжтэй сургууль тэмцээн байсаар XVIII зууны үеэс буурсан ажээ. Нөгөө баг харвуул нь зэвт сумны оронд булцуут сумаар харвадаг энгийн наадмын шинжтэй тэмцээн болно. 

	Сурын харваа нь монголын язгуурын наадам сургууль мөн боловч манжийн дарлалын үед монголчуудыг цэргийн эрдэмд боловсрохоос сэргийлж саранпай харвах мэт зарим төрлийг нь хориглох, энгийн харвааг нь арга буюу эс болиулжээ. Харин Богд хаант улсын үед сурын харваа урьд урьдаас сэргэж, цэргийн бэлтгэл эгэл наадмын утгатай болсон байна. 

	Монгол нум нь хийцийн хувьд хавчаахай, нарийн хийцийн хотгор (матигар) нум, холхивч нум гэсэн гурван төрөл болох ба хавчаахай нум нь буриад зэрэг ястнаа өргөн дэлгэрч, нарийн хийцийн нум нь бусад монгол угсаатнаа дэлгэрсэн байна. Нум сум нь эр хүний эрхэм зэвсэг учир түүнийг монголчууд их л нандигнан, гоё сайхан саадаг хоромсогод агуулдаг билээ. 

	Мөн түүнчлэн нум сумны холбогдолтой баялаг нэр томьёо монгол хэлнээ байх бөгөөд нум сумыг сүлд шүтээн болгодог заншилтай байжээ. Тэгээд нумаа аль бөх бат зүйлс (хатуу мод, эвэр)-ээр хийж, аль сайн цавуугаар нааж, хөвчийг нь шандас шөрмөсөөр үйлдэж, нумдаа хүчний бэлгэдэл болсон дөрвөн хүчтэнийг дүрсэлсэн хээ угалз тавьдаг байна. Мөн нум сумаа магтсан шүлэг, ерөөл, оньсого, үлгэрийг ард түмэн бүтээжээ. Энэхүү алдарт шар нумыг барьсан мэргэн харваачид монгол орноо олон бий. Тэдний заримыг дурдвал: Эртний их харваач Есөнх мэргэн, Чуу мэргэн, Хавт Хасар нараас авхуулаад хожмын үеийн халхын Даш мэргэн болон өнөөгийн монголын мэргэн харваач жанжин Сүхбаатар, Цэдэв, Мишигдоной, Адилбиш, Ишчогдов, Дашцэрэн, Лонжид зэрэг улсын мэргэд, эмэгтэй харваач Оюунханд, Магнай, Цэрэндулам, идэр харваач улсын мэргэн Гиймээ, Баасанжав, Баттулга нарын зэрэг нэрт харваачдыг дурдаж болно. Ийнхүү орчин үеийн монгол сурын харваа нь өргөжин хөгжиж эрэгтэй, эмэгтэй, хүүхэд хөгшидгүй мэргэн болж, наадмын талбараас онолтын баярын уухай хаа хаагүй сонстож, энгүүн цагт сур харвааны нэгэн бага төрөл болсон шагай харвах наадам үргэлжилж, мөн шагайны уухай уянгалдаг. Үүний зэрэгцээгээр манай сурчид олон улсын байт сурын наадамд ихэд оролцон, дэлхийн дахинаа алдраа дуурьсгасан Дэмбэрэл мэргэн зэрэг сайчуудаараа бахархаж байдаг билээ. 

	 

	 

	МОРЬ

	 

	Эрийн гурван наадмын өөр нэгэн төрөл нь хурдан морины уралдаан юм. Морин уралдаан нь монгол хүний хамгийн дуртай цэнгэл болох бөгөөд амьдралын хэрэгцээ, баяр наадмын гоёл цэнгээний шаардлагаар үүсэн хөгжжээ. Монгол хүн эрхлэн адгуулж ирсэн таван хошуу малынхаа дотроос адуун сүргийг гойд хүндлэн, түүний тухай бүхэл бүтэн ухааныг буй болгосон байна. Тухайлбал, сайн сайхан морь, хурдан морийг шинжих мэдлэгийн тогтолцоог бүтээсэн байна. Үүнийхээ үндсэн дээр хурдан морь таних арга, морь уяж засах, морь уралдуулж наадам хийх журам ёсыг тогтоожээ. 

	Уламжлалт морин уралдаанд морийг их, дунд, бага морь хэмээн гурван анги хувааж уралдуулдаг байсан бөгөөд XX зууны эхэн үеэс азарга, шүдлэн, жороог нэмэн уралдуулах болсон бөгөөд зарим үед уралдах морьдын тоо 1000-д хүрч байв. Ийнхүү бүх насны морийг уяж, жилийн дөрвөн улиралд уралдуулдаг болсон байна. 

	Түүнчлэн эдгээр морины шинжийг бичмэллэн тусгай судар болгон үеэс үед уламжлуулан хадгалж ирсэн байна. 

	Мөн хурдан морины хэрэглэл гөхөл сүүлний боолт, хусуур сойз мэтсийг бий болгон, түүнээ урлаг сайхнаар хийж, ажнаа хөлгийнхөө хүч чадлыг бэлгэдсэн хээ угалзаар чимдэг байна. Тиймээс хурдан морины хусуур нь дөрвөн хүчтэн, өлзий 8 тэмдэг болон, түгж дэлгэрэхийг утга бүхий хээтэй байдаг. Үүний хамтад хурдан морь унах 5-13 насны хүүхдийн өмсгөл нь бас баатар чадал, хурдан түргэн, алдар цууг бэлгэдсэн өлзий, зоос, ланз, таван нүд, эрвээхэй соёмбо зэрэг гоёлтой байна.

	Түүнээс гадна наадмын морь гарахад удирдах хүн улсын туг барьж морь гаргах, морь гаргахад хуур хөгжим үүсгэж түмний эх дуулах, бас морь ирэхэд уг дууг дуулах, морины цол дуудах, наадмын дараа хурдан морины мялаалгын найр хийх зэрэг ёс бас бий. Ийнхүү хурдан морины уралдааны бах болсон алдартай хурдан хөлөг монгол орноо машид олон байдгийн дээр нэн алдартай нь Галшарын Зандан хүрэн, Элбэг хээр, Хонгор зээрд, Арслан хул, Ороо саарал, Шөвгөн хүрэн зэрэг морь болох бөгөөд ер аливаа хурдан морьдын тухай дуу, магтаал, үлгэр домог арвин билээ. 

	Ийнхүү монголын эртний уламжлалт эрийн гурван наадам нь эдүгээ үед шинэ агуулгаар баяжин хөгжиж, эрх жаргалтай ардын маань хувьсгалч дайчин, хөдөлмөрч уламжлалын их баяр болжээ. 

	Социалист уламжлал, интернационалч шинж, үндэсний онцлогийг хадгалсан манай үеийн баяр наадам бол монгол ардын хувьсгалын агуу их ялалт, тусгаар тогтносон төр улс, монголын ард түмний хөдөлмөр бүтээл, нам ард түмний нэгдэл нягтралын эрхэм бэлгэдэл болж байна. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Э-нь арга, бам нь бэлэг гэсэн утгатай үсэг юм. 

